
        
            
                
            
        

    
	Уолт Уйтмен

	 

	ӨВСНИЙ НАВЧ

	(шүлэг, найраглал)

	 

	“Улсын Хэвлэлийн Хэрэг Эрхлэх Хороо” Улаанбаатар хотноо 1964 онд хэвлэсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Орчуулсан Д. Гомбожав

	
ӨМНӨX ҮГ

	 

	1922 онд «Өвсний навч» гэдэг ном унгар хэлээр гарахад харгис цагдаагийн газар тэр дор нь хураан шатаажээ. Түүнээс арван долоон жилийн өмнө 1905 онд уул номыг оросын «Скорипион» хэвлэлийн газраас хэвлэсэн бөгөөд хаант засгийн зарлигаар тэр номыг ширхэг ч үлдээлгүй хураан устгаж, орчуулагчийг нь шүүхэд татаж байжээ.

	Хөрөнгөт ертөнцөд тэр номыг цаазлан хориглож, шатаан устгаж байлаа. Ямар аймшигтай ном гарч ирээ вэ? Гэтэл Октябрын хувьсгалын дараа 1918 онд Ленинградын ажилчны цэргийн депутатын зөвлөлөөс хэвлэсэн анхны ном нь тэрхүү «Өвсний навч» байлаа.

	Тэр гайхамшигт «Өвсний навч» гэдэг шүлгийн түүврийг зохиосон хүн нь Уолт Уйтмен байлаа. Тэр хүн яруу найрагт их хувьсгал хийсэн юм. Тэр яруу найргаараа хөрөнгөт ертөнцийн хуурмаг муухайг жигшин, жинхэнэ ардчилсан эрх чөлөөг уриалан дуудсан юм. Ийм учраас Уолт Уйтмений яруу найраг дэлхий даяар түгэх нь аргагүй юм. Тэгээд ч хуурамч ардчиллыг тунхагласан хөрөнгөт ертөнцөд тэр номыг хааж хорих нь аргагүй юм. Гэвч үүлс хэчнээн бараантан нүүвч нарны гэрэл нэвтлэн тусахын адил Уйтмений яруу найраг дэлхий даяар түгсэн юм. Зөвлөлт Холбоот Улсад октябрын хувьсгалын дагуул болон түгжээ. Франц, Германд арваад янзын орчуулгаар хэвлэсэн байна. Голланд, Испани, Дани, Польш гэхчлэн Европын бүх хэлээр үй олон удаа хэвлэжээ. Энэтхэг, Хятад, Япон хүмүүсийн амтархан уншдаг яруу найрагт хэдийнээ орсон Пролетарийн хувьсгалын их яруу найрагч В. В. Маяковский багшаа гэж Уйтменыг нэрлэдэг, шүлгээс нь үдэшлэг цуглаан дээр ихэд бардам уншдаг байжээ.

	Яруу найрагт хийсэн Уйтмений хувьсгалын цэрэг олон болж, түүний задгай шүлгийн үлгэр дуурайлаар бичих явдал эдүгээ ч дэлхий даяар түгсээр байна. Уйтмений нэр Монголын сэхээтний танил болсоор удаж байна.

	Түүний бичсэн «Пионер», «Өвсний навч», «Сүхийн тухай дуун», «Энэ биеэ дуулна би», «Цахилгаан биеийг дуулна би» зэрэг зохиолыг манай дунд сургуулиудад гадаад уран зохиолын хичээлээр үздэг билээ. Монголын зохиолчдын III их хурлаас дэлхий дахины дэвшилт утга зохиолыг түгээх ажлыг сайжруулахыг уриалсан юм.

	Уолт Уйтмен «сая, живаа» гэдэг тоонд их дуртай байсан ажээ. Тэр хүн «сая, живаа хавар зуныг бид хэдийн өнгөрөөжээ. Гэвч бидэнд сая саяараа, живаа живаагаараа нөөц бас байна» гэж бичиж байжээ. Энэ хүн бол ирээдүйн сайн сайхныг эрмэлзэгч учраас ирээдүйн сайн сайхныг эрмэлзсэн хүн бүхэнтэй яруу найргаараа ярилцан хамт явах тавилантай юм.

	Сая живаа хүн Уйтмений яруу найргийг уншсан юм.

	Сая живаа хүн унших нөөц байгаа юм. Өлмий дээрээ зогссон хүн энэ орчлонд байсан цагт сая живаа жил ч Уолт Уйтмений яруу найраг өөрийнхөө дуу хоолойгоор цуурайтаж байх болно.

	 

	М. Цэдэндорж



	
МИНИЙ ХУВЬД АЛГА

	Ажил хөнгөлөх машин би хийсэнгүй

	Аливаа нэгэн бүтээл нээлт би гаргасангүй.

	Анагаах газар, номын сан бариулах бэл над байсангүй

	Америкийн алдрыг мандуулав гэж намайг дурсахгүй

	Тоосонд дарагдах номтой, оюун ухаантай гэж магтахгүй

	Нар болсон хэдэн дуугаа энэ хорвоогийн

	Найз нөхөд, амраг сэтгэлтэнд үлдээнэм би.

	Нэгэн хотыг зүүдэлбээс

	Нэгэн хотыг зүүдэлбээс, хорвоогийн бүх орон дайравч үл дийлмүү

	Нэн их найрт хань нөхдийн хот буюу, хэзээ ч байгаагүй ажам.

	Янагийн үнэн сэтгэлийг бишрэн шүтдэг газар гэнэ.

	Яриагүй хүн бүр нь бат журамт иргэн гэнэ.

	Яамай энэ шинж нь хэлэх үг, ширтэх харцанд нь илхэн.


ЭНЭ БИЕЭ ДУУЛНА БИ

	1

	Өөрийгөө би магтан дуулна

	Өөдтэй гэсэн бүхнийг минь та бас болгоо

	Юун гэвэл миний эс бүхэн та нарынх

	Наргиа цэнгэл хөөж сүнсээ би дуудна.

	Наргин цэнгэж залхуутайгаар тонгойн зуны ногоог ажна.

	Хэл минь, цусны бөөм бүхэн минь энэхүү хөрс, энэхүү агаараас бүтсэн билээ.

	Энд төрсөн эцэг эхээс би гарсан

	Эцэг эх маань бас эцэг эхээс энд төрсөн

	Энх тунх гучин долоо дахь насандаа энэ дуугаа

	Эхэлж байна би, эцэслэтлээ дуусгаж чадахгүй биз.

	Ёсорхон бишрэгч, хоосон шүтэгчид азнаж байг

	Ерөөлтэй газраа тэд сайн, хойшоо болог, бид мартахгүй

	Байгаль дэлхийг байгаагаар нь би биширдэг

	Барлаг эртний хүчээрээ ярихыг нь би хүлцдэг

	Тасалгаа байшинд, тавиур дээр үнэртэн ус анхилна.

	Тансагхан үнэрт нь дуртай би, үнэрээр нь би амьсгална.

	Энэх шингэн зүйл намайг согтоож мэднэ.

	Эгээ ч би согтохгүй, согтохыг би бодохгүй

	Агаар гэдэг маань үнэргүй, хувилахуйн ухаантай агаарыг хийгээгүй.

	Агаарыг би залгина, ашид би дурлана.

	Ойрмог эргийн тушаа хувцсаа би тайчиж чармаа нүцгэн байж

	Онгон агаарт илбүүлэхдээ үнэхээр би дуртай.

	Амьсгалын минь уур

	Авиа, цуурай, долгион, шидийн мод

	Аалзны шүлсэн мяндас туяхан ишт мод

	Амьсгал авах, зүрх цохилох, цус, хий уушгиар дамжих, 

	Хатсан, хуурай навчсын үнэр, далайн эргийн үнэр.

	Халгих далайн цохионы үнэр, хашаатай өвсний үнэр

	Салхин өөд цацах үгийг хаялагч миний дуу, 

	Сайхан үнсэлт, тэврэлт, гар хүрэх төдий шүргэлт

	Салаа мөчир ганхахуйяа гэрэл, сүүдэр ээлжлэлт

	Ганцаар буюу олны дунд, эсхүл хээр хөдөө тэнэхийн баяр

	Эрүүл ахуйгаа мэдрэхүй, үд дунд донгодохуй

	Ээх нарыг угтан дуулах зүрхний дуун

	Мянган бээрийг их гэв үү? Дэлхийг чи уудам гэв үү?

	Мятралгүй оролдож унших төдий болчхоод

	Найргийн учир утгыг ухав гэж бардамнан бодов уу?

	Энэ өдөр шөнийг надтай цуг өнгөрөөвөл яруу найргийн сурвалж чамд үүснэ.

	Энэ дэлхий, нарны шим чинийх болно (олон сая нар нөөцлөгдөн бий)

	Элдэв үзэгдлийн учрыг бусдаас зээлдэхээ болино чи.

	Эрт талийгчийн нүд, номын амьгүй мөрийг шүтэхээ болино.

	Бас миний нүдээр ч хардаг болох юм биш.

	Байгаа бүхнийг чи өөрөө харж өөрөө тунгаана.

	Эхлэх төгсөх тухай чалчихыг би сонсном.

	Эхлэхийг ч, төгсөхийг ч би өөрөө ярьдаггүй.

	Одоогийнх шиг ингэж төрж байсан удаагүй

	Одоогийнх шиг цэл залуу, цал буурал ч байгаагүй.

	Өнөөгийнх шиг ийм төгс зохиол гарахгүй.

	Өнөөгийнх шиг ийм диваажин ч, там ч гарахгүй.

	Дахин, дахин, дахин гэх

	Давуулан төрүүлэх орчлонгийн жам

	Далай хорвоогийн мөнхийн үржих хөдөлгөөн

	Харанхуйгаас гарагч хоёр адилгүй боловч тэгш

	Матери өсөлт, хүйсийн зохицол цөм мөнх буюу.

	Адил, адилгүйн эс, амьдралын эхлэлт мөнх буюу

	Мэргэд, мунхаггүй мэднэ, тоочиж нуршаад яанам.

	Эр морь шиг бөх, эрэмгий зоригтой, бардам

	Эгэлгүй лут бат бид энэ нууц хорвоотой хоёулхнаа байнам.

	Миний сүнс амар цэлмэг; миний сүнс биш бүхэн амар цэлмэг

	Нэг нь байхгүй хүнд нөгөө нь байхгүй, 

	Үзэгдэгч байгаа хойно үл үзэгдэгч байнам.

	Үзэгдэгч нь мөн үл үзэгдэгч болохгүй, мөн ийнхүү санагдахгүй

	Сайныг шилж сайныг муугаас зааглах эрин эринд адил.

	Сайх юм бүхэн зохицон нөхцөлдсөнийг би мэдмүү

	Хүмүүс маргавал би үг дуугүй усанд орохоор одож өөрийгөө бахаднам

	Миний эрхтэн бүр, эгэл цэвэр хүний эрхтэн бүр мандаг.

	Ямхын төдий, ямхын хувь төдий хувиршгүй бузар юм үгүй

	Ямхын нэг хувь нь нөгөөгөөсөө сайхан байдаггүй

	Янаг бүсгүй таалж хажууд шөнөжин нойрсож

	Яах аргагүй дүүрэн цагаан эдээр бүтээсэн сагсаа орхиж

	Хар үүрээр босож сэм арилаад өгөвч

	Ханагар тавиун байж инээн дуулан бүжиглэнэм.

	Амрагийн хойноос ширтэн ганцын үнэ, хоёрын үнийг

	Алдалгүй нарийн гаргав гэж нүдээ би буруутгалтай биш түүнийхээ бэлгийг түлхэлтэй биш

	Бадарчин гайхлууд намайг хүрээлнэм, 

	Уулзаж учирсан хүмүүс, цэл залуу нас, 

	Удтал суусан хот, хүн ардын нөлөө, 

	Шив шинэхэн нээлт, нийгэм, шинэ хуучин зохиолч

	Шимтэй хоол, хувцас, анд нөхөр, өнгө үзэмж, ажил

	Хайрыг минь хүлээсэн эр эмсийн хайхрамжгүй мэт байдал

	Хань нөхрийн алжаал, эсхүл өөрийн алжаал

	Алдах онох, мөнгө алдах, дутагдах, гутрах, хөгжих

	Алалдан хоорондоо тулах, хэнээрхэн дэмий цуурхах

	Алаг эрээн явдал өдөр шөнөгүй надтай учирч

	Ахиад л мөн надаас одовч энэ бол Би биш ээ-

	Эрээн бараан явдлаас Би хөндий зогсном

	Энэлэн гунихыг мэдэхгүй наргиантай холч зогсном.

	Эгц доошоо харж эсхүл нэгнийг түшинхэн

	Энэ бүхэн яахыг сонирхон толгой гилжийнэм

	Элдэв тоглоом наадамд оролцож, үл оролцож гайхан ажнам.

	Янз бүрийн хэлзүйч, маргагчтай төөрөлдөн маргалдаж агсан

	Явж өнгөрсөн өдрийг эргэн би харнам.

	Инээж тохуурхах, дүгнэх цэгнэх юм алга

	Ажигланхан хүлээж суунам би.

	Сүнс чамдаа итгэнэм, гэвч би чамд дорд үзэгдэх ёсон үгүй

	Чи ч түүнд дорд үзэгдэх ёсон үгүй, 

	Ногоон дээр надтай хөлбөрөхөөр хоолойныхоо бөглөөг ав.

	Хамгийн сайхан хөг дуу, ухуулга яриа ч над хэрэггүй.

	Харин чи хүдэр хоолойгоо хүнгэнүүлж өлгийн дуугаа аял

	Зуны тунгалаг өглөө бид ногоон дээр хэвтээд 

	Чи толгойгоо гуя дээр минь тавиад намайг зөөлнөөр ширтэнхэн

	Цамцыг минь тайлаад хэлээ өр зүрхэнд минь шигтгэнхэн

	Хөл сахал хоёрт минь хөлбөрөнхөн хүрч билээ.

	Тэрхэн агшинд хорвоогийн элдэв бодол үзлээс давуу

	Тэнэгэр тавиун мэргэн ухаан над төрж

	Тэнгэрийн гар чиний андгайг би мэдэж

	Тэнгэрийн санаа миний ах гэдгийг би мэдэж

	Хэзээ төрсөн нь хамаагүй эр, эм улс цөм

	Хэлэлцээнгүй ах, дүү, амраг гэдгийг мэдэж

	Амьд бүхний үндэс нь амраг гэдгийг мэдэж

	Эгц шулуун, үнгэгдсэн навчис талд олныг

	Эдний дэргэд нүхэндээ хүрэн шоргоолж үүрлэснийг

	Элдэв бүхнийг мэдэх болсон юм би.

	Ногоо гэдэг маань юу юм бэ гэж багсайтал нь түүн атгасан

	Нэгэн жаал асуусанд юугаа би хэлэх билээ

	Түүнээс илүү мэдэх биш, ногоо гэдэг чинь ингэхэд

	Найдварын ногоон өнгөт эдээр хийсэн миний сэтгэлийн далбаа ч бил үү

	Эсхүл бурхан тэнгэрийн бэлэг болгон хайрласан

	Элбэг анхилуун үнэрт алчуур ч юм бил үү

	Сайтар нэг ажвал хэнийх вэ гэж хэлмээр

	Содон нэг тэмдэг буланд нь байгаа ч юм бил үү.

	Эсхүл ногоо гэдэг маань ногооны үр хүү ч юм уу

	Эсхүл хаана ч байдаг зураг бичиг ч юм бил үү.

	Ингээд тэр бичиг нь «хаа хэрэгтэй газар

	Цагаан хар хүмүүс дунд, газар сайгүй ургахдаа

	Канук, Токагоэ хоёр, конгрессын гишүүн негр хоёр

	Ав адил гэж үзнэ

	Адилхан би дээдэлнэ гэсэн ч юм бил үү.

	Авснаас зөндөө ургасан үс ч юм уу даа, ногоо чинь

	Аялаг зөөлөн илбэе бужгархан ногоо

	Аливаа залуугийн цээжнээс ургаа ч юм билүү дээ чи

	Аяа түүнийг таньдаг сан бол хайрлах ч юм бил үү дээ би

	Эсхүл өтгөс өвгөдөөс ургаа ч юм бил үү дээ чи

	Эсхүл эхийн умайгаас дөнгөж салсан

	Эрхэмсэг үрсээс ургаа ч юм бил үү дээ чи

	Эсхүл чи эхийн умай ч юм бил үү дээ, 

	Өнгөгүй болохоороо чи эхийн буурал үс биш

	Өвгөдийн зэгэл сахал ч биш, өнгөгүй бүдэг юм даа

	Өнгөгүй болохоороо чи ягаан уруулаас ч ургасан биш

	Гэв гэнэт үзвээс энэ ногоо хэл адил ярих чинь

	Гэмгүй л хүний амнаас ургасан нь лав даг.

	Эцэслэж одсон хөвүүд, охид болоод

	Эмгэд, өвгөд, эхийн хэвлийгээс сая салсан

	Эрхэмсэг үрсийн тухай үглэн ярих

	Энэх ногооны яриаг би уламжлах сан.

	Өвгөн, залуугүй тэд яасан гэж бодном бэ?

	Өнөөх бүсгүй, хүү чухамдаа юу болоо вэ?

	Тэд амьд, тэнэгэр сайхан

	Үхэл үнэндээ байдаггүйг өчүүхэн дэгжилт ч гэрчилнэм

	Үхэл байлаа гэмээж амьдралыг дагуулдаг биш үү

	Үхэл харин амьдралыг таслахыг эс зүрхэлнэм

	Амьдрал үүсэх агшинд, үхэл үтэр тонилно.

	Юм бүхэн гагцхүү урагшилна, юу ч эс үхнэм.

	Үхэх гэдэг ч чиний санаснаас хавьгүй дээр буюу.

	Орчлонд төрөх л сайхан гэж боддог хүн бий биш үү?

	Үхэх ч сайхан гэдгийг мэдсэнээ хэлэхийг яарнам

	Нөгчигсдийн хамтаар нөгчнөм би нөгөө дөнгөж угаагдсан

	Нялхсын хамтаар төрөөд бүрх, шаахай хоёрын хооронд багтахаа би болином.

	Янз бүр юмсыг үзэхүл ижилгүй авч цөм сайхан

	Яриагүй цөм сайхан, энэ дэлхий, од гариг, дагуул магуул цөм сайхан

	Би бол дэлхий ч биш, дагуул сүүдэр нь ч биш

	Би бол миний адил мөнхөд орших хүн олны үр сад

	(Мөнхөд оршихоо хүмүүс мэддэггүй, гагцхүү би мэднэм)

	Юм бүхэн өөр өөртөө зохицном, над бол эр, эмс

	Над бол хүүхэд байгаад хожим нь бүсгүйг хайрлагч

	Над бол гоморхон гутрагч хөөрцөг эрчүүд

	Над бол бэр, бэлэвсэн эм, эх, эхийн эх, 

	Над бол инээмсэглэгч уруул, уйлагч нүд, 

	Над бол хүүхэд, мөн хүүхдийг төрүүлэгч

	Над бол энэ бүхэн цөм бий.

	Бүрхүүл нөмрөгөө авагтун! Та бүхэн буруут биш.

	Бүрэлгэн сүйдсэн, хохирон хаягдсан аль нь ч биш

	Нарийн цэмбийг нэвтлэн миний бие үзвээс

	Няцашгүй, шаргуу, шунамхай би та нартай цуг байна, та нараас салахгүй.

	 

	8

	Балчирхан үр өлгийдөө нойрсном, 

	Нөмрөгийг нь авч ширтэнхэн ялаа сэм үргээнэм

	Булбарай бүсгүй, залуу эр замаас эгэн

	Бут мод ургасан уул өөд авирнам.

	Оргил дээрх тэднийг би ажнам

	Амиа хорлогч цус болсон шал дээр тулалдахад

	Цус болсон үс бүхий хүүрийг тонгойн үзэхүйеэ

	Гар буу хаана унасныг олж харнам

	Замын шуугиан, тэрэгний хяхнаан, тахны хангинаан, зорчигчийн яриан

	Давхар тэрэг, хуруугаа гозойлгосон хөтөч, морин туурайн пижигнээн

	Чарганы чимээн, хонхны хожигноон, тоглоом наргиан

	Олны хайртын уриа, хилэгнэсэн хар зуутын орилоон

	Өвчтөнийг авч яваа дамнуурын хөшигний дэрвэлзээн

	Өштний зууралдаан, өршөөлгүй зодолдоон, хараал зүхэл

	Хэн нэгний уналт, олны сандрал, одот цагдаагийн түлхэлт, 

	Исгэрэн нисэх хайргүй шидсэн чулуу

	Цатгалан, өлсгөлөн, наранд цохиулсан, муурч унасан хүмүүсийн гаслалдаан

	Цохиулж зүдрэн төрөхөөр гэртээ яарсан бүсгүйн цурхираан

	Урьд байсан оршуулагдаж дууссан үг яриа, уйлаан гиншээн

	Учирсан гомдол, гэмтнийг барилт, янагийг хахуульдах хүслэн

	Уг хүслэнг зөвшөөрөх, няцлах, (тоомжгүй ярвайн няцаах)

	Энэ бүхнийг би мэднэ, би одно, би ирнэ.

	Зоорины хаалга цэлийтэл нээжээ.

	Өвс навсайтал ачсан тэрэг алгуур орном.

	Хүрэн, ногоон өвснөө тод гэрэл тохуурхан

	Дарагшсан хуучин нуруу дээр өвс налман унана.

	Ачаан дээр сунанхан хэвтээд ирсэн би тусалнам.

	Ачсан хөлөө тавьж аяар доргионыг мэдэрнэм

	Шургааг шүүрэн үсрэн буугаад маалинга үзнэм

	Шууд үсрэн буухад үсэнд өвс буудай наалднам.

	Эр ганцаар уул цөлд авд мордов.

	Эрэмгий чадал, наргиан юугаа гайхан бэдрэв.

	Үдэш хэрд хоногийн газар тухлан олж

	Түүдэг асаан гөрөөсний мах шарав.

	Хажуу талд тайган нохой, цахиур буу

	Далбаат хөлөг оч, долгион цацлан хурдална.

	Давлагаат уснаа бөхийн бөхийн сэлүүрдэн гууглаж

	Давчуу эргээс харцаа би үл салгана.

	Завьчин, дун хорхой түүгч үүрлэн босож намайг хүлээжээ.

	Өмдөө би өвдөгцөө шуугаад тэдэнтэй явж зугаацан цэнгэжээ

	Загасан шөл буцалгахыг та нар үзсэн ч болоосой

	Өрнө тэртээд анчны гэрлэхийг би үзсэн

	Өгөөмөр улаан царайт эхнэрийн нь эцэг хөндийхөн, 

	Хөөмий зөөлөн гуталтай хөлөө бүсгүй ачиж

	Хөж нөмрөгөө унжууланхан нөхөртэйгөө хөөрөн суужээ, 

	Араатны арьсан дээлээ өмсөн хүзүү хоолойдоо битүү сахалтай

	Анчин эр эмээ хөтөлж элсэрхэг эргээр тэнэжээ

	Тэргүүнээ ил гаргаж тэр бүсгүй, урт сормуусаа ирвийлгэн

	Тэвчээргүй бие рүү нь ширүүн урт үс унжинхан

	Өсгийг нь шүүрэн шүүрэн байна:

	Тэвдүүхэн боол хашаанаа орж ирэхэд

	Хөлийн дор гишүү шажигнан

	Тамир барагдсан түүнийг онгорхой хаалгаар харанхан

	Амдан гарч гуалин дээр суугч түүнийг гэртээ орууланхан тайтгаруулж

	Ус авчран гүц дүүргэн хөлөрсөн бие, шархалсан хөлөө

	Угааг гэж хажуу өрөөгөө өгөн

	Цэвэр сав, алчуур өгвөөс сандран ийш тийш ширтэнхэн ахуйд

	Хүзүүний шарх, хөлийн үед илэг наанхан анагааваас

	Тэр боол долоо хонож баахан тэнхрээд умрыг зориход

	Дэргэдээ би суулгавал, цахиур буу маань тэнд буланд байжээ

	Хорин найман идэр эр эрэг тушаа, уснаа цэнгэнэ.

	Хорин найман идэр эр хоорондоо их эвтэй

	Хорин найман жил эмсийн дунд байсан ч цөм ганцаар

	Тэнгис тушаах товцог дээр сайхан байшин

	Тэнд чинээлэг хувцаст үзэмжит бүсгүй нуугднам

	Залуу эрсийн хэнийг хүүхэн таалам зэ?

	Заавал юм шиг хамгийн базаахгүй нь гоо санагджээ

	Хатан ахай, хатан ахайтан хааш одном зэ?

	Хааш ч хөдлөхгүй ордноо нуугдавч эрсийн хамт уснаа сэлнэм

	Анхил бүсгүй хорин ес дэх болоод эрэг дагуу

	Алиалан бүжин эрсийг харан хайрлан явахыг тэд үл мэднэ

	Залуу эрсийн нойтон сахал гялалзаж үснээс нь ус гоожинхон

	Горхи адил биеийг нь даган урсжээ.

	Тэдний биеийг илбэнхэн үл үзэгдэх нэгэн гар

	Чамархай, хавирганаас доошлонхон чичрэн чичрэн байнам.

	Идэр эрс дээшээ харж цагаан хэнхдэгээ нарнаа ээнхэн сэлэхүйеэ

	Хэн гэгч тэдэнд ихэд татагдсаныг нэг нь ч эс магадлан

	Хэн ийнхүү амьсгаадан бөхийн ширтсэнийг үл мэдэн

	Хэнийг шүршин байгаагаа үл анхаарнам

	Нядалгаанд өмссөн хувцсаа яргачны зарц тайланхан

	Нямбай гэгчээр хутгаа хавиран хавиран хурцалнам.

	Эрээгүй яриа, элдэвтэй бүжиг, энэ бүхэн нь

	Эрх биш таалагдаж би аяархан алхав.

	Үсэрхэг өргөн цээжтэй төмрийн дархнууд дөш тойронхон

	Үйл ажил нь ид дундаа оч үсэргэнхэн балт далайна

	Үнст босгон дээр зогсонхон дархнуудын хөдлөх, 

	Үлэмж хүчит гарын аяар бие нь уяхан хөдлөх, 

	Алгуур боловч итгэлтэй балтын буухыг

	Ажигланхан би үүдэн тушаа зогсном.

	Дөрвөлсөн морины жолоог негр эр бат атгажээ.

	Дөмнөж гинжилсэн чулуу тэргэн дор санжганажээ.

	Өндөр чийрэг эр тэргэн дээрээ зогсохуйяа

	Гуяа давсан хөх цамцнаас хүзүү цээж нь цухуйжээ.

	Шийдмэг тайван харцтай эр бүрхээ дээш сөдийлгөнхөн

	Буржгар толгой, сахал, санчгийг нь нар илбэнхэн

	Гялтганах лут хар биеийг нь ээн төөнөжээ.

	Аварга эрийг бишрэн би тогтож тэсэлгүй

	Агсан морьтой нь зуузай холбонхон гүйнэ.

	Би бол нэгтээ яаран талийх, урагш, хойш жилийх амьдралыг өршөөн тэтгэгч бүлгээ.

	Нүх сүв бүхнийг би өнгийж, хүн юм ялгалгүй

	Өчүүхэн зүйлийг ч ширтэн ширтмүү.

	Өөртөө болон энэ дуундаа хэрэгтэй бүхнийг олмуу.

	Бойлго гинжийг хангинуулан зогсох буюу эсхүл навчин сүүдэр дор зогсохдоо үхэр чиний нүдэнд юу илэрнэм?

	Амьдрал туршид миний уншсанаас

	Илүү зүйл харагднам биш үү.

	Алсад удтал тэнэхдээ би зэрлэг нугас айлгаж орхихуйяа

	Хоёр шувуу зэрэг нисэж дээгүүр минь алгуур эргэлджээ.

	Жигүүрт ийм бодолд би итгэнэм.

	Намайг эзэмдэгч улаан, шар, цагаан өнгийг би биширнэм.

	Ногоон, ягаан хоёр жир биш, өдөн титэм билээ.

	Яст мэлхийг яст мэлхий болсон нь буруу гэхгүй.

	Ойн шаазгай ая мэдэхгүй ч донгодох нь таатай

	Хээрэгч гүүний харц тэнэг мунагийг минь жигшүүртэйгээр хөөн тонилгодог

	Зэрлэг галуу жихүүн шөнө сүргээ хошуучилж

	«Я-хонк!» гэж дуудах нь намайг мөн дуудах мэт.

	Мангуу амьтан учир утгыг нь үл ухна.

	Магадланхан нягталж хаашаа дуудахыг нь би мэднэ.

	Умардын шомбон туурайт буга, гэрийн үүднээ хоргодох муур, хөх бух, хээрийн нохой

	Хөх дэлэн тэмтчин чангаах гахайн торой, 

	Жигүүрээ дэрвэлзүүлсэн тахиан зулзага, эм тахиа

	Эд бүхэн, бид цөм мөнхийн нэгэн жамтай.

	Эх газарт хөл хүргэх төдийд олон сэтгэл өндийхөд

	Энэ хэлэх сайн үг минь өчүүхэн мэт санагднам.

	Ил салхинаа ургасан бүхэнд би хайртай

	Мал сүрэгтэй цуг амьдарч далай, ойгоор амьсгалагчид, 

	Хөлөг онгоц бүтээгч, алх сүх эзэмшигч, агтын жолоо залагч

	Хөлөг онгоцны жолоочид би хайртай.

	Би тэдэнтэй цуг хэдэн долоо хоног, насан туршид ч идэж ууж, унтаж нойрсож чадна.

	Хээгүй, хямдхан, хялбархан гэгч Би мөн.

	Би тоглож би ашиг хичээж өөрийгөө үрж

	Би намайг хэн авъя гэсэн хүнд өөрийгөө тушаахаар гаталж

	Би санаан зоригоор тэнгэр доошлон ирэхийг эс гуйж

	Би амраг сэтгэлээ хайргүй хүртээнэм.

	Сүмийн мөргөл дуут хийл эгшиглэж

	Мужаан банз харуулдаж харуул нь чахран

	Эхнэртэй, эхнэргүй харчуул, охид буянт1 өдрийн зоог хүртэхээр гэртээ яарна.

	Хөлгийн жолооч залуураа шүүрэн огцом эргүүлж

	Халим агнагч усан цэрэг хатгуур дэгээгээ зэхэж

	Нугасны агнуурын болгоомжлох сэм сажилж

	Санваартан бурхны өмнө наманчлан

	Нэхмэлчин эргэлдэх хүрдийн чимээнд урагш хойш алхалж

	Тариачин ням гарагт гаравч буудай, овьёосоо харанхан зогсож

	Эдгэрэх аргагүй галзуу хүнийг галзуугийн байшинд аваачиж

	Эхийн хэвлийд нойрсож байсан адил тэр хэзээ ч нойрсохгүй

	Буурал толгойт хатангир үсэг өрөгч касс руугаа тонгойж

	Гар бичмэлийг анивчин харж тамхины үртэс зажланхан

	Зэрэмдэг хүнийг мэс заслын ширээнээ хүлж 

	Огтолж авсан зүйл нь хувинд аймшигтай унаж

	Квартерон бүсгүйг зах дээр зарж гуанзанд согтуу эр зуух мөргөж

	Механик ханцуй шамлан, эзэнтэн газраа үзэж, дин буудалчин зочдыг байцаан

	Танихгүй боловч хайрлам залуу эр тэрэг жолоодож

	Эрлийз хүн уралдах гэж шаахайгаа уяж

	Өрнөдийн гургуул агнахад өтгөс залуус шунаж

	Зарим нь буугаа түшиж, хагас нь гуалин дээр сууж

	Мэргэн харваач олны дундаас гарч байраа эзлэн буугаа шагайж

	Хэсэг цагаачин буудлын газрыг дүүргэж

	Бужгар негр нишингийн талбайд анжис чирч

	Морин дээрээс тэднийг хуяг хянаж

	Бүрээ хүнгэнэн танхимд дуудаж идэр эрс эмс яаран гүйж бүжигчид бие биедээ мэхэлзэн

	Бага хүү тагт дээр үл нойрсон хөгжмийн мөндөр чагнан

	Уврайн2 хүн голын захад араатанд урхи тавьж

	Ус гол Гурон нуурт усаа хайрлаж

	Шар хээтэй нөмрөгт угалзтай гутал, цүнх авахыг уриалж

	Мэдэмгий эр зургийн үзэсгэлэнг тонгойн ширтэж

	Усан цэрэг онгоцоо зогсоон зорчигчдыг буулгахаар гүүр тавьж

	Бага охин эгчдээ утас барьж өгч, эгч нь ээдэрсэн утас тайлан ээрч

	Гэрлээд жил болоход түрүүчийн хүүгээ төрүүлээд долоо хоносон эхнэрийн бие сайжирч

	Цэвэрхэн үстэй америк бүсгүй үйлдвэрт оёдлын машин ажиллуулж

	Замчин хоёр бариулт индүү рүүгээ тонгойж

	Сурвалжлагчийн харандаа, дэвтэр дээр түргэн эргэлдэж

	Будагчин алт, шунхаар зарлалын үсэг бичиж

	Ачаачин жаал суваг дагуу юм чирэн бэдэрч

	Нягтлан бодох данс шалгаж, гуталчин давирхайт утас нийтгэж

	Удирдаач ая өнгө өгч хөгжимчид дагалдаж

	Сая гарсан жаалыг сүмд адисалж

	Хөлөг онгоц буудал дүүрч цагаан далбаа гялалзанхан хөөцөлдөж

	Үхэр сүрэг тасрах вий гэж тасарсныг хөөглөн үхэрчин ажиглаж

	Ачаа үүрсэн ачигч хөлөрч, наймаачин сохор зоосны төлөө улайрч

	Эрд гарах бүсгүй цагаан дээлээ янзлахад цагийн зүү алгуур цохилж

	Хар тамхи татаачин толгой гудайлган ангайн хэвтэж

	Янхан эм алчуураа газар чирч согтуу хүзүүндээ бүрхээ зүүнхэн

	Бүдүүлгээр хараахыг нь олноор шоолж эрчүүл бие биесээ нудран нүд ирмэж

	(Хөөрхий эмийг би шоолох байтугай өрөвдөж)

	Ерөнхийлөгч зөвлөлийн хуралдаан хийж эрхэм сайдууд хүрээлэн

	Сугадалцсан гурван авгай талбайгаар ихэмсэг алхалж

	Загасчид зооринд загас овоолон буулгаж

	Миссур хүн эд малаа авч талыг зүсэж

	Кондуктор мөнгө, зэс зоос хангинуулж 

	өөрийгөө зарланхан галт тэргэн дотуур сэлгүүцэн мөнгө хурааж

	Мужаан шал хийж дархад дээвэр битүүлж

	Шохой өгөөч гэж чулуучид хашхиралдаж

	Шохой зөөх дамнууртай ажилчид хөлхөлдөж

	Жилийн дөрвөн улирал ээлжилж долоодугаар сарын дөрвөн3 болоход

	Хэлж баршгүй олон хүн цуглаж буудлага хийн ёсолном

	Хадланчин өвс хадаж тариачин газар хагалж

	Холын хөлдүү нуурт загасчин цооног сахиж

	Давлагаа байн байн хуурай газрыг авч цагаачин эр сүхээрээ чадал мэдэн цавчиж

	Үдэш болоход загасчид гүехэн газар завиа аргамжиж

	Агнуурчин Улаангол, Арказанс, Теннесийн хавьд тэнүүчилж

	Чатахучи, Альтомахо4 голын дээгүүр бамбар гэрэлтэж

	Эмгэн буурал, хүү, ач гучтайгаа хоол зооглож

	Ангуучид майхан вандандаа амарч

	Хот, тосгоныхон нойрсож

	Амьд нь ч ханатлаа нойрсож, нөгчигсөд ч ханатлаа нойрсож

	Хижээл эр эхнэртэйгээ, залуу нь ч мөн эхнэртэйгээ нойрсож

	Ийнхүү шар нар бор хоног өнгөрөөж

	Тэд цөм над шингэж би ч тэдэнд шингэж

	Тэд цөмөөр Би

	Тэд нэг бүрээс би ийнхүү өөрийн тухай дуугаа хэлхнэм.

	Би залуу, би хөгшин, би тэнэг, би цэцэн

	Би бусдын төлөө зовдоггүй, би бусдын төлөө л зовдог.

	Би эцэг, би эх, би эр хүн, би нялх хүүхэд

	Би хатуу эдээр бүтсэн, би зөөлөн эдээр бүтсэн

	Миний ард түмэнд бага, жижиг ард түмэн олон бий

	Би бол умардын хүн, би өмнөдийн хүн, би Окони5 голын арчаагүй хөхиүн цэцэрлэгч

	Би бол америк хүн, амьдралын замаа засаж байна.

	Би бол хамгийн уян, хамгийн бөх үе мөчтөн

	Би бол Кентук хүн, бугын арьсан гутал өмсөж Элекхорны6 хөндийгөөр сажилдаг

	Би бол завьчин, нуур, булан, тэнгисийн эргээр зорчдог

	Би Гушер7, Би Бежэр8, Би Бэкан9 хүн

	Би бол Канадын цаана, тайгын гүнд

	Ньюфаундлендын загасчид суугаа байшин мөн.

	Би бол мөсөнд явагч, хөлгийн байшин, би бусдын хамт далбаан дор хурдалдаг.

	Би бол Вермонтын толгод, Мэний ой, Техасын байшин

	Би бол миний адил өсгөлүүн лут учир хайр татдаг

	Калифорнийнхон, чөлөөт өрнө, умрын хүмүүсийн хань нөхөр

	Би бол салчин, уурхайчин, нүүр учирч хоол цайгаа хуваагч бүхний хань нөхөр

	Би бол тэнэгүүдийн шавь, мэргэдийн багш

	Би бол шинэ хүн, би бол туршлагатай хашир хүн

	Би бол өнгө бүр, язгуур бүр, шашин бүр, хэргэм бүрийн хүн

	Би бол тариачин, ноён, дархан, усан цэрэг, механик, христос

	Би бол хоригдол, банзал, танхайрагч, өмгөөлөгч, санваартан, оточ

	Би өөрийн юуг ч устгахад бэлэн, олон өнгөө л устгахгүй.

	Би агаараар амьсгаална, бусдад агаар үлдээнэ.

	Би бардам бус, би зохих байртай.

	(Эрвээхэй, загасны зулзага хоёр ч зохих байртай

	Үзэгдэгч хурц нар, үл үзэгдэгч бүдэг гэрэл ч зохих байртай)

	Мэдрэгч ч зохих байртай, үл мэдрэг ч ч зохих байртай.

	Энэ бол ганц миний сэтгэлэг бус, энэ бол бүх эриний бүх омог, бүх хүний сэтгэлэг

	Хэрэв энэ нь гагцхүү минийх байгаад чинийх бус бол юу ч биш.

	Хэрэв энэ нь оньсого бус, оньсогын тайлал бус бол юу ч биш

	Хэрэв энэ нь надаас хэдий чинээ алс шиг төдий чинээ ойр биш бол юу ч биш

	Энэ бол газар, устай хаа ч бол ургагч ногоо мөн

	Энэ бол дэлхийн бөмбөрцгийг угаагч бүхэнд адил агаар мөн.

	Бүрээ бөмбөр нижигнүүлж хөгжимдөн би явнам

	Дийлэгчид төдийгүй, дийлдэгчид, амь үрэгдэгсдийн төлөө би тоглоном.

	Дийлэх л сайхан гэж чи сонсоо биз?

	Дийлэгдэх ч бас сайхан, ялагдах нь яруу алдартай байх удаа ч бий.

	Амь үрэгдэгсдийг магтан бөмбөрөө би дэлднэм.

	Аялгуут бүрээ минь наргиантай, царгиантай нижигнэнэм.

	Дийлэгдэгчдийн алдар мандтугай!

	Хөлөг онгоцоо хөвүүлэгчид мандтугай!

	Живэгчдийн яруу алдар мандтугай!

	Дийлэгдсэн бүх жанжин, дийлэгдсэн бүх баатрын яруу алдар мандтугай!

	Алдар нь дуурьссан баатар, нэр гараагүй баатрын яруу алдар мандтугай!

	Энэ бол бүхний ширээ, энэ бол өлсгөлөн бүхний хоол

	Сайн муу бүхэнд учрахын ерөөл тавив би

	Хэнийг ч би гомдоохгүй, хэнийг ч гадна орхихгүй.

	Хулгайч, дээрэмч, шивэгчин бүхнийг би уринам.

	Зузаан уруулт боол, тэмбүү өвчтөнийг ч уринам.

	Эд бусдаас өчүүхэн ч ялгаагүй болох нь лав.

	Гарыг аймхай атгаж үс гэзэг үнэртэнхэн задарч

	Миний уруул чинийхэд хүрч тачаалтайяа өдөн шивнэлдэж

	Миний царайг тусгагч оргил өндөр, ёроолгүй гүнзгий

	Би дахин бодол болж дахин болином

	Хуурмаг амьтан гэнэ үү? Нууцгай зорилготой бил үү

	Хуудуугүй чиний зөв, над нууцгай зорилго бий.

	Дөрвөн сарын бороо хадан цохионы адил

	Чамд гайхуулах гэлээ гэж бодов уу?

	Өдрийн гэгээ чамд гайхагдав уу? эсхүл

	Ойд эртхэн донгодогч улаан сүүлт гайхагдав уу?

	Энэ хоёроос би илүү гайхмаар гэж үү?

	Эдүгээ би чамайг нууцгайлан ярьж байна.

	Үүнийгээ хэнд ч хэлэхгүй, ганцхан чамд хэлэх байна.

	Ичгүүргүй нүцгэн, халуухан ямар амьтан айсуй вэ?

	Идэж байгаа үхрийн мах хэрхэн тэжээл болном бэ?

	Хүн гэдэг чинь юу вэ? Би юу вэ? Чи юу вэ?

	Өөрийн гэсэн бүхнийг минь чи өөрийн болгоорой.

	Үгүй юм бол үгийг минь сонсох ч хэрэггүй.

	Сар ч хоосон, дэлхий бузар буртаг мэт

	Гиншин уйлагнах дэлхий дахин шиг би уйлагнахгүй

	Гоморхон, боол мэт бялдуучлах, өвчтөний эм хоёрын агаар нэг.

	Холын төрөлд бодол болзол бий.

	Би бүрхээ гадаа гэртгүй өмсөхийг боддог

	Яагаад би залбирдаг болов? Яагаад би ёсорхож биширдэг болов?

	Дэлхийн юмыг нэгд нэггүй судланхан

	Докторуудтай зөвлөнхөн үнэн дүгнэлт гарган

	Миний ясанд ургасан шиг амтат мах би олоогүй.

	Хүн бүр надтай адил, илүү ч үгүй, ширхэг будаан төдий дутуу, ч үгүй.

	Өөрийн тухайд ярьдаг сайн муу үгээ тэдний тухайд мөн ярьдаг

	Бат бөх гэдгээ би мэднэм.

	Орчлонгийн хамаг юм намайг зорин урснам.

	Энэ бүхэн захидал, учрыг нь ойлгох ёстой.

	Үхэлгүй мөнхөө би мэднэм.

	Миний хүрээ мужааны хэмжүүрээр хэмжигдэхгүйг би мэднэм.

	Харанхуйд багачууд шатаасан саваагаар зурах муруй шугам шиг би алга болохгүй.

	Эзэн гэдгээ би мэднэм

	Өөрийгөө өмгөөлөг, учраа гаргаг гэж

	Санаагаа би зовоохгүй.

	Хорвоогийн хууль өршөөл эрдэггүйг би мэдэж байна.

	(Байшингаа зэрэгцүүлэх цохиогоос өөрийгөө дээгүүр үзэхгүй).

	Би байгаагаараа байдаг, гомддог ч үгүй, 

	Үүнийг маань хэн ч мэдэхгүй ч сэтгэл маань хангалуун

	Цөмөөр үүнийг мэдсэн ч сэтгэл маань дүүрэн

	Мэдэгч орчлон миний хувьд бүхнээс илүү, энэ орчлон нь би буюу.

	Ялалтыг би өнөө буюу, түм буюу, 10 сая жилийн дараа ч гэсэн олно.

	Өнөө ч би ялалтыг тайван хүлээж авна, хүлээвэл ч мөн тайван хүлээж чадна.

	Миний хөл гантигг бат шигджээ.

	Унах гэж ярьдгийг чинь би шоолном

	Цаг хязгааргүй би мэднэм.

	Би махбодын шүлэгч, би амин сүнсний шүлэгч

	Диваажингийн жаргал надаар дүүрэн, тамын зовлон надаар дүүрэн

	Баяр баяслаа зузаатгаж зовлонд би шинэ хэл өгмүү.

	Би бол эр эм улсын шүлэгч

	Эм хүн байх нь эр хүн байхын адил их зол гэж би хэлнэм.

	Эрчүүдийн эх байхаас илүү гавьяа хорвоод үгүй гэж би хэлнэм

	Өрнөл бахдалын дууг би дуулнам.

	Дорд үзсэн зэмлэл ханатал амсжээ.

	Их гэдэг гагцхүү хөгжлийн нэр

	Бүхнээс чи түрүүлээ юү? Ерөнхийлөгч болоо юу?

	Зүгээр, тэд цөм чамайг гүйцнэ, түрүүлнэ.

	Би бол өрнөгч уяхан шөнөтэй хоёулхан төөрнөм билээ.

	Би бол шөнөд бүсэлхий шигдэн дэлхий, далайг дууднам билээ.

	Хүчит шөнө чи нүцгэн хэнхдэгээ дэлгэн намайг чангаар таалан соёрх!

	Шөнө чи өмнөдийн салхитай, ховор том одтой сон билээ.

	Залхуутай нам гүмхэн шөнө зуны чармаа нүцгэн, ухаангүй шөнө

	Шунал ихт, хүйтэн амьсгалт дэлхий чи энэ ээ!

	Дэлхий чиний мод зөөлөн бөгөөд нойрмог!

	Дэлхий чиний наран шингэж уулын оргил чинь мананд умбажээ!

	Дэлхий чи арван тавны сарны хөх туяанд шумбажээ!

	Дэлхий чиний сүүдэр, гэрэл шуугиант голыг чимжээ

	Дэлхий чиний саарал үүл миний төлөө цэлмэжээ!

	Дэлхий чи алим жимсэнд умбажээ!

	Дэлхий чи инээгээч, янаг чинь ирнэм биш үү!

	Өнөр дэлхий намайг хайрлаж, би ч чамайг хайрланам!

	Өөр хэнд ч байгаагүй халуухан хайр шүү!

	Тэнгис чамайг би биширч хүслийг чинь ухнам.

	Тэртээ эргээс чиний уриалагч хурууг үзнэм.

	Намайг хүрэхээс нааш халгилахгүйд чинь итгэнэм

	Намайг газраас бушуу салгаач, би нүцгэлсэн, хоёул одомз

	Зөөлөн хөнжлөө дэлгэж долгилон намайгаа бүүвэйл

	Янагийн рашаан хүртээ, хариу би гомдоохгүй.

	Тэнгис чиний эрэг урт бөгөөд бартаатай

	Тэнгис чиний амьсгал уужим бөгөөд чичрэнгүй

	Тэнгис чи амьдралын давс, гэхдээ авс чинь үргэлж нээлттэй

	Тэнгис чи олон ааштай, эелдэг, тэнгис чи шуугин давлагч шуурган

	Тэнгис чамтай би ялгаагүй, би мөнөөхөн тэнгис буюу.

	Би урсан одном, урсан ирнэм, би эвлэх, эвдрэхийн дуучин, 

	Би хань нөхөд, тэврэлдэн нойрсогчдыг дуулнам.

	Би газар сайгүй янаг сэтгэл олж харнам.

	(Байшинд байгаа бүхнийг тоологч би байшингаа орхиж болох уу?)

	Би бол сайны шүлэгч төдийгүй, мөн муугийн шүлэгч билээ.

	Сайн, муугийн тухай юу гэж тэд чалчилднам?

	Муу юм намайг давшуулж, мууг арилгах намайг давшуулж би хэнэг ч үгүй зогсонхон

	Миний явдал хорвоогийн юмыг сонжигчдынхтой адилгүй

	Би бол ургагч бүхний үндсийг ундлагч

	Эсхүл цөхрөлтгүй их дарамт мангууруулахаас та айм уу?

	Эсхүл орчлонгийн жам гологдоод залруулах хэрэгтэй гэв үү?

	Аль аль нь тэнцүүхэн гэдгийг би мэднэм

	Олон дүнчүүрийн дараа энэхүү агшин тохиолджээ.

	Ондоо сайн юм ердөө ч алга.

	Ийм сайхан юмс бидний дунд байгаа нь гайхалтай биш дэг.

	Өөдгүй, үнэнч бус амьтад бий болдог нь л гайхалтай.

	Үеийн үед үг хөгжих нь мөнх гэнэ!

	Үнэхээр би En masse10 хэмээх шинэ үгийг хэлмүү.

	Хэзээ ч үл буурах итгэлийн энэ үг

	Хэзээ ч ялгаагүй үеэ би туйлаар нь ойлгон ойлгомуу.

	Цаг үе ганцаараа алдаа оноогүй, ганц төгс зүйл

	Цаг үе хүршгүй гайхамшиг, ганц төгс зүйл.

	Үнэнийг би үг яриангүй хүлээн авнам

	Үнэхээр намайг материализм эзэлжээ.

	Бодит ухаан мандтугай! Нарийн эрдэм мандтугай!

	Толь бичиг зохиогч, хувилахуй ухаантан, мисирийн эртний бичиг зохиогч

	Тоочин, газар зүйч, мэс засалч

	Дуулдаагүй догшин далайд хөлгийн жолоо залсан далайчны

	Дуурьсах алдрыг ерөөж

	Ноёд та нарыг ямагт дээдлэн эрхэмлэмүү

	Нотолсон зүйл чинь үртэй ч миний орон биш ээ.

	Нотолсон зүйл чинь зөвхөн миний орондоо орох шат буюу.

	Юмсын учир утгыг би бага ярьж

	Яригдаагүй юм, зориг хүсэл, боолын гинж тасарсныг голчлон ярьж

	Тайган, манин эрсийг мэдэхийг эс хүсэн ёстой эр эмсийг сэтгэлийн угаас тайлж

	Үймээн бэлдэж хуйвалдан дүрвэгчидтэй нэгдэнхэн бослогын бүрээ татнам

	Манхаттаны11 хүү, орчлонт ертөнц Уолт Уйтмен би

	Иднэ ч, ууна ч, төрүүлнэ ч, шуугилдуулна ч, сэтгэнэ ч.

	Тэгтлээ ч их сэтгэхгүй, бусдаас дээр ч бус, бусдаас хөндий ч бус

	Би ичгүүргүй, би ичимхий.

	Хаалганы түгжээ мултар!

	Хаалга сөнөтүгэй!

	Бусдыг дорд үзэгч намайг дорд үзнэ.

	Хийсэн, хэлсэн бүхэн минь эцэстээ над эргэнэ.

	Зориг санаа намайг дамжин урсан, долгин гармуу

	Миний шүтээн бол ардчилал билээ, 

	Хүн бүрд тэгш ноогдоогүй юуг ч би зөвшөөрөхгүйгээ тангарагламуу.

	Амьгүй олон дуу хоолой надаар дамжих нь

	Аливаа үеийн боол, хоригдлын дуу хоолой, 

	Амьдралд цөхөрч, алжаан зүдрэгч, хулгайч, одойн дуу хоолой.

	Ахуй өсөлт, бэлтгэлийн дуу хоолой, 

	Од хэлхэгч утас, эмсийн бэлхүүс, эрчүүдийн чийг.

	Онхид талхигдагсдын дуу хоолой, 

	Авьяас дутагч, ад бологч, адгийн тэнэг, аливаа өөдгүйн дуу хоолой, 

	Агаарын будан, баас шавагч шавжийн дуу хоолой.

	Ашид цаазлагдсан дуу надаар дамжих нь

	Адал тачаангуйн дуу, багийг нь би хуулмуу

	Аандаа миний ариутган өөрчилсөн

	Аяндаа эвдрэх, хурьцал шуналын дуу.

	Амаа би хуруугаараа таглахгүй, бүдүүн гэдсээ би толгой, зүрх шигээ энхрийлэн

	Аливаа бүхний цогцос нь үхэл адил ариун гэмүү.

	Бие махбод, түүний сайханд би итгэмүү, 

	Сонсох, мэдрэх, харах мөн нэгэн гайхамшиг, энэ гайхамшиг нь миний хялгас төдий

	Би бол гадна, дотногүй бурхан, миний хүрсэн бүхний бузар арилна.

	Миний хулмас ямар ч сангаас тансагхан

	Миний толгой сүм, шашин, судар бүхнээс давуу

	Хэрэв нэгийг дээдлэн бишрэх болбол энэ нь миний бие махбод, түүний аливаа хэлтэрхий

	Хиргүй тунгалаг арьс минь ч байсан ялгаагүй!

	Тулгуур, түшиг чи минь ч байсан ялгаагүй!

	Тун ч мундаг хутга чи минь ч байсан ялгаагүй!

	Амьдралын сүүн тэжээл өтгөн цус минь ч байсан ялгаагүй!

	Амьтан хүний цээжнээ наалдагч цээж минь ч байсан ялгаагүй!

	Арчгар барчгар тархи чи минь ч байсан ялгаагүй!

	Үүрэн дэх хоёр өндгөө хайртай нь аргагүй дарсан

	Үнэхээр нойтон намгийн мэлхий чи минь ч байсан ялгаагүй!

	Өвс шиг сэгсгэр үс сахал, булчин шөрмөс чи минь ч байсан ялгаагүй!

	Өгөөмөр шингэн шүүс, хүчит улаан буудай минь ч байсан ялгаагүй!

	Өнөр гэгээн нар чи минь ч болов ялгаагүй!

	Эсхүл гийгүүлэгч, эсхүл бүдгэрүүлэгч манан ч болов ялгаагүй!

	Эгэлгүй өтгөн урсгал, шүүдэр чи ч болов ялгаагүй!

	Энэрэн зөөлнөөр бүүвэйлэгч салхи чи ч ялгаагүй!

	Эрэмгий уужим тал, мөнх ногоон царс ч ялгаагүй!

	Ээдрээт замаар минь дуртайяа бэдрэгч чи ч болов ялгаагүй!

	Энэ миний нударга, үнссэн нүүр, учирсан хүн чи ч болов ялгаагүй!

	Эргэн тойрон би ийм олон, өег тавтай агаад

	Эргэх агшин бүр баяр жаргал ивээнхэн

	Эцсэн хөл нугаравч хүсэл хэвээр ахуйг

	Эрээгүй хүртээж эргүүлж авагч эвийн бүх учрыг

	Энд гарган хэлэх хүчин алга амой.

	Би довжоон дээрээ гараад довжоо байгаа нь үнэн болов уу гэж бодон зогсоход

	Цонхны цаана шуурга шуугих нь номын метафизикээс илүү баярлалтай.

	Гэгээ гэрлийг харагтун!

	Гэрлийн өчүүхэн туяа үлэмжийн сүүдрийг ч даранхан

	Агаар амтлахад нэн таатай.

	Дуу шуугүй, гэм зэмгүй догшронхон, чийг тунадас баранхан

	Дээш доош дүүлэнхэн ахуй манай хөлтэй орчлон нисэхүйд

	Үл үзэгдэгч нэгэн шуналт үзүүрээ үзүүлэхүйеэ

	Нүд гялбам тод шүүсэн тэнгис тэнгэрт асгарнам.

	Тэнгэрт эзлэгдсэн дэлхий түүнтэй өдөр бүр нийлэнхэн

	Тэртээ дорно дээрээс уухайлахыг би сонсвол

	Чи өөрийгөө эзэн гэмүү гэж тохуурхах мэт ажээ.

	Хэрэв миний биед адилхан наран байдаггүй сэн бол

	Хэмжээгүй том, хурц нар чи намайг хялбар хөнөөх сөн.

	Бид мөн үлэмж, тод нар адил манданхан

	Бид үүрийг нам гүм, сэрүүн тунгалагт өөрийн нарыг үзнэм.

	Хараа хүрэхгүй алсад дуу хоолой минь хүрч

	Хараахан хэлээ хөдөлгөвөл уужим хорвоог тэвэрнэм.

	Харах, ярих ихэр, яриа яриагаар хэмжигддэггүй

	Харин яриа намайг тохуурхан элэг барьж өгүүлэх нь:

	Уолт чи их юм агуулавч гаргадаггүй нь юу билээ гэнэ.

	Үгийг чи хэт үнэлэн надаар тохуурхаад яанам.

	Үй олон цэцэг миний дор бүрэлдэж, харанхуйд хүлээн

	Уг цэцгийг цэвдэг хүйтэн хэрхэн хамгаалахыг

	Үг яриа чи мэдэхгүй гэж үү?

	Цэцэн үгийг минь сонсон цэлийгч дэлхий, 

	Би бол тэгш бүх үзэгдлийн сурвалж буюу, 

	Бүх байгалийн утгатай зохицсон эрдэм бие махбодод шингэж

	Намайг сонсогч бүхэн босож жаргал эрмүү

	Жаргал чи миний гол зүйл бус, үнэч чанараа чамд би алдахгүй, 

	Орчлон ертөнцийг хэмживч намайг хэмжих гэх хэрэггүй, 

	Гагцхүү чамайг харин чиний сайныг би дуудмуу.

	Бичиг, яриа намайг үл нотолмуу

	Би хэн болох нь нүүрэн дээрээ илхэн бий.

	Миний уруул дуугүй байхдаа ч үл бишрэгчийн гутамшгийг илчилнэм.

	Одоо би гагцхүү сонсоно, зөвхөн сонсоно.

	Олж сонссон бүхнээ дуундаа оруулна, дуу маань баяжиг.

	Шувуудын шулганаан, буудайн ширжигнээн, 

	Хоол чанахаар түлж байгаа холтосны шажигнааг би сонсном.

	Хүний хоолойн энхрий дууг би сонсном.

	Хүй олноороо, ганц ганцаараа дууг би сонсном

	Хотын дуун, байгалийн дуун, өдрийн дуун, шөнийн дуун

	Найз нөхөдтэй хөөрөлдөх залуусын ужиг яриа, 

	Хоол идэгч ажилчдын инээдэм шуугиан

	Эв түнжин тасрагчийн хилэнт хүнгэнээн, өвчтөний дорой гонгиноон

	Цаазлах тогтоол зэвхий уруулаараа уншигч шүүгчийн дуу, 

	Ачаа буулгагчийн хашхиралдаан, усан цэргийн дуулалдаан, 

	Галын дохионы хонх, хонх хожигнуулж хурдлагч галаас хамгаалагч машины чимээ, 

	Уурын тэрэгний исгэрээн, ойртсон галт тэрэгний түжгэнээн, 

	Далбаандаа хар тууз хадаж хүүр оршуулахаар яваа

	Жагсаалын толгойн хөгжмийн эгшиг, хос хосоор алхагчдын чимээг би сонсном.

	Залуу зүрхний гомдол болсон морин хийлийн эгшиг

	Агшнаа чих дэлдэх аравны даргын урт дууг би сонсохуйяа

	Амттайхан эмзэглэл хэнхдэг цээжийг дамжнам.

	Амттайхан нь аргагүй дуурь би сонсном.

	Ая дуу гэгч ёстой энэ буюу

	Өргөн бүдүүн дуу намайг эзэмдэнхэн

	Өөдөө ангайх амнаас гарах дуу намайг эзэлнэм.

	Сайтар зохицсон тунгалаг хоолойг би сонсном.

	Намайг найрал хөгжим догдлууланхан эргэлдүүлж

	Намайг найрал хөгжим сугар тойруулан эргэлдүүлнэм.

	Намайг найрал хөгжим хөгжөөнөм, би ийм байсан гэж үү?

	Найман зовхист далбаагаа би дэлгэнхэн нүцгэн хөлийг залхуутай долгион долоонхон

	Найрал хөгжим хилэнт мөндрөөр намайг ороолгон би амьсгаадаж

	Нойрны дусаал хоолой багалзуурдан би цацаж

	Оньсогын оньсого тайлаг дан гэж намайг амрааж

	Энэ бүхнийг бид амьдрал ахуй гэнэм.

	 

	27

	Аливаа байдлаар байж аж төрөх гэгч юү вэ?

	Бид ямагт эргэлдэж бид ямагт эгнэм.

	Замын хүзүүнд байхад бат бүрхүүлт дун болбоос зүгээр бус уу, 

	Бат бүрхүүл над алга даа, 

	Би зогсовч, явавч түргэн шаламгай тэмтрүүлээр бүрхэгдэнхэн

	Тэдгээр тэмтрүүл юм бүхнийг шүүрэнхэн намайг дамживч үл өвтгөнө.

	Би хуруугаараа тэмтэрч хөдөлж базахын төдийд жаргал эдлэнхэн

	Бусдын биед хүрэх гэдэг зүрх минь арайхийн багтаах баяр буюу.

	 

	28

	Хүрэхийн төдийгөөр дуусах гэж үү? Шал өөр хүн болж

	Хамаг биед гал цахилгаан харванхан

	Над байгаа булай бүхэн бусдад туслахаар гүйж

	Миний биед цахилгаан гүйж намайг бараг үнс болгонхон

	Хуял тачаалаас хөл, гар минь чинэрэнхэн

	Цусыг минь сорохоор шунанхан, зүрх минь цусаа харамнанхан

	Цугаар булай эд мэт дайрахад над эсэргүүцэх хүчин дутанхан

	Сайн бүхнийг минь зоргоороо булаачлан

	Сайх хувцас тайчин нүцгэн цээжнээ наалданхан

	Нугын нам, нарны тайвныг надаас булаанхан

	Нууцгай бүх сэтгэлийг минь ичгүүргүй үлдэнхэн хөөж

	Гагцхүү хажуу хавирганд байх гэж амланхан хуурах гэж

	Миний ядарч хилэгнэсэн нь тэдэнд падгүй атал

	Тэд намайг тохуурхах гэж бусад бүх сүргийг тухиранхан

	Намайг гутраан шаналгах гэж тэртээд цөм гүйлднэм.

	Үе мөч бүхнийг хамгаалагч харуул намайг эргэлтгүй орхин

	Үхээнц дотно намайг цуст дээрэмчинд өгч

	Намайг гэрчилж заналт дайсанд туслах гэж харин бөөгнөрдөг байна.

	Би урвагчдын гарт орж

	Би эрүүл ухаан алдсан адил дэмийрэнхэн

	Би ч бас булай муухай урвагч болон

	Би бас тэртээд өөрийгөө авч оджээ.

	Хүрэхийн төдий бузар эд чинь яав, би бүр амьсгааднам.

	Гармаа түргэн нээгтүн, үгүй бол чамайг гаргаж чадашгүй нь ээ.

	Зөөлөн эдээр хучуулж сохроор янаглан гар хүрэх чи

	Намайг орхин одохдоо шаналнам гэж үү?

	Хагацсаны дараахан дахин учрах, дахин олох, дахин зээлдэх, 

	Хур элбэг бол ургац элбэг билээ.

	Амьдрал буцлам өтгөн ногоо замын хажууд ургаж

	Алтан шаргал асар байгаль арван зүгт цэлийжээ.

	Юманд нуугдсан бүх үнэн ээлжээ хүлээнхэн

	Эрх чөлөөнд яарахгүй ч эс дургүйцэн

	Түүнд эмчийн хямсаа ч хэрэг үл болно.

	Өчүүхэн зүйл ч миний хувьд бусдын адил их

	Гар эгэл хүрэхээс илүү, дутуу юм хаана байх билээ.

	Учир зүй, ятгалга хүмүүсийг үл итгүүлж, 

	Шөнийн жихүүн сэтгэлд минь гүнзгий нэвтрэх билээ.

	Бүхэнд үзтэл илэрхий хэн ч маргашгүй зүйл

	Хүний итгэлийг татаж чадмуу.

	Энэ хэсэг газраас янаг сэтгэлтэн, мөн дэнлүү гарах, 

	Эр, эмсийн бие махбод бүхнээс ариун гэх, 

	Эдгээрийн хоорондын сэтгэл амьдралын цэцэг, оргил гэх

	Энэхүү сэтгэлээ бүхний болтол түгээнэ гэх

	Ийнхүү тэд бидэнд, би тэдэнд энхрий болоход би итгэнэм.

	Ногооны навч өдрийн одноос жижиг бус гэх, 

	Нунтаг элс, шоргоолж, жүрж түүнээс дутуугүй гэх, 

	Модны бах дээд зэргийн үнэт зүйл гэх, 

	Үхэр бөлжиргөнө тэнгэрийн өргөөний чимэг болно гэх, 

	Миний хурууны өчүүхэн үе ч аливаа машиныг эвдэнэ гэх, 

	Хивж хэвтэх нэгэн үнээ аливаа баримлаас давна гэх, 

	Хулгана бол сая живаа буруу номтныг хөнөөх гайхамшиг гэхэд би итгэнэм.

	Нүүрс, чулуу, ноосон утас, жимс тариа, хоолны үндэс цөм над бий.

	Дөрвөн хөлтөн надаар дүүрэн, би жигүүртнээс гаралтай

	Хэдийгээр би түүнээс ангижирсан боловч хүсэх юм бол эргүүлэн дуудаж чаднам

	Тэд зугтан нуугдавч

	Галт уул галаараа намайг үлээвч

	Шанаган хошуут өмхөрсөн ясандаа нуугдавч

	Юмс хэлбэрээ өөрчилж хол гэгч зайлавч

	Далай аяар давлагаалж гүнд нь лут аварга хэвтэвч

	Харцага шувуу тэнгэрийн тэртээ үүрлэвч

	Хандгай ойд хулжиж, могой үндсэнд шургавч

	Хутган хошуут пингвин умар орноо одовч

	Мөрийг нь би мөшгөж оргил дахь үүрэнд нь хүрмүү

	Тэнэгэр намуун амьтадтай цуг байж ч болмоор шиг

	Тэднийг харан харан удтал би зогсмуу.

	Тэд хувь зохиолдоо гомдон гомдон гутдаггүй

	Тэд нүглээ наманчилж шөнөжин нойргүй уйлдаггүй

	Тэд тэнгэрийн өмнө хийх албаа хэлэлцэж намайг залхаадаггүй

	Тэд цөхрөн бачимддаггүй, хомхойрон шунахыг мэддэггүй

	Тэд зусардан бялдуучлахыг үл мэдэх, мянган жил болсныг ч хүндэлдэггүй

	Тэдний дунд алдар цуутан, арчаагүй зовлонтон байдаггүй

	Үүгээрээ тэд миний төрөл болохоо харуулж би ч тэднийг биширч

	Тэд бас тугтай, тэд гэдэг нь би.

	Хаанаас ийм тугтай болсныг нь мэдэх сэн

	Харанхуй балар цагт мөн тэнд явахдаа би гээсэн биш биз?

	Эрт ч атугай, одоо ч атугай, хожим ч атугай

	Энэ замаар юм бүхнийг цуглууланхан

	Бүх амьтан төрөл болж төрөл арилжинхан, 

	Буян хийснээс байтугай бусдаас тал хүртэнхэн

	Би дуртайгаа шилж ах дүү шиг цуг явнам.

	Удам сайт аргамгийг үзвэл эзэндээ ээлтэй, 

	Уужим саруул магнайтай, цомбон дөрвөн туурайтай, 

	Сэртэлзсэн сонор чихтэй, сэргэлэн хурц нүдтэй

	Сэрвээ, дух нь цэлмэг, онгон сайхан хүлэг.

	Хөл давирах төдийд хамар нь сүртэй сэртэлзэж

	Хөндлөн гулд хурдлахад бие нь чичрэн баясна.

	Агшин болоод гэвч хүлэг чамайг тавина.

	Амь биеэрээ чамаас хурдан, суусан ч зогссон ч чамайг гүйцэх болохоор

	Аргамаг жороо морь ямар хэрэг байх билээ.

	Орон, цаг хоёроо одоо би үзвэл

	Ногоон дундуур залхуутай алхахдаа, 

	Орон дээр ганцаараа хэвтэхдээ, 

	Өглөөний бүдэг одод доогуур эрэг барьж тэнэхдээ би алдсангүй ажээ.

	Тэнгисийн давлагаа тохойгоор тулан гинж дөнгө мултран унахуйяа

	Хадыг би таалан хамаг хуурай газрыг алгаараа таглан

	Би явж би үзмүү

	Хотын дөрвөлжин байшингийн дэргэд, ойн модон овоохойд түлээчинтэй хамт суухад

	Бартаат замын хажуу, ширгэсэн гол гүехэн горхины дэргэд, 

	Сонгино түүж, лууван, гоньд ухаж ой гаталж араатны мөр хөөж

	Хайгуул хийн алтны хүдэр олж шинэ газрын модыг огтлон тэмдэглэж

	Халуун элсэнд хөлөө хайруулж гүехэн голоор завиа чирэхэд

	Мөчир дамжин толгой дээгүүр шилүүс эргэлдэж ангуучныг буга галзуу мэт мөргөж

	Хясаан дээрх сум могой өтөлсөн биеэ наранд ээж, минж загас залгиж

	Хатуу хайрст аллигатор голын хөвөөнд нойрсож

	Хар баавгай үндэс, бал эрж тэнүүчлэн бэдэрч, 

	Минж сэлүүр мэт сүүлээрээ намайг гуядах газар

	Ургаж байгаа нишингэ, шар хөвөн, нойтон талын цагаан будаа

	Шовгор оройт овоохой, дөрдийж сөрдийсөн хүдэр, дарагшсан өвс, 

	Өмнөдийн персимон12, урт навчит эрдэнэ шиш, маалингын турьхан цэцэг, 

	Цагаан, бор гурвалжин будаа

	Зөөлөн салхинд хийсэх хар ногоон буудай дээгүүр

	Уул өөд авирч нарийн мөчрөөс чангаан хянуур гэгч дээшилж

	Ногоон дундуур тайгад одсон зөргийг дагаж

	Улаан буудайн талбайн цоорхойд болжмор жиргэх

	Долоон сарын үдэш сарьсан баавгай хөөрөх, 

	Том алтан цох харанхуйд газар унах, 

	Хөгшин модноос горхи гарч хөндий даган уруудах, 

	Үхэр сүрэг тээрэн сүүл шарван ялаа үргээх, 

	Бяслаг хийх эд хатааж тулга тулж, аалзны шүлс хэлхээ мэт хэрэлдэх, 

	Хэвлэх машин нижигнэж, хүнд алх тогших, 

	Хүний зүрх бачимдан цохилох, 

	Намайг дээш өргөвч би сэтгэл үл хөдлөн ажих, 

	Алим адил агаарын бөмбөлөг хөөрөх, 

	Бөх олсоор хөлөг онгоцноо бяцхан завь бэхлэх, 

	Элсэнд булагдсан ногоон өндгийг нарны илч эх шиг нь төөнөх, 

	Эмэгчин халим зулзагаа дагуулан зэрэгцэн хөвөх

	Уурын онгоц утаан туг орхин одох, 

	Акулын сэлүүр шургааг адил уснаас ёрдойх.

	Үл таних долгион дагаж гурвалжин завь шуугих.

	Амьтны хайрс далбаанд нь наалдаж зооринд нь алсан загас өмхийрөх

	Одот далбаа цэргийн жагсаалын манлайд намирах

	Гонзгой урт арлаар13 Манхаттанд ойртон ойртож

	Миний нүүр дээр ханхисаг адил тохогдох Ниагарын дэргэд

	Мориндоо мордоход амар гэж тавьсан тавиур тайрдас модон дээр, 

	Уралдан зугаалж наргих үед бүжиглэх, бейсбол тоглох, 

	Усан цэрэг шиг бүжиж инээн хөөрч гоонь эр архидан цэнгэх

	Шүүс гоожсон алимыг шимэн сорон амтлах, 

	Цэргийн сургууль, тэнгисийн баяр хийн, тариа хураан байшин барих, 

	Алиа тодол уяхан донгодож, уухилан жиргэх, 

	Өвсөн бухлыг цүрдгэр үнээ шиншлэн зогсох, 

	Үнээнд гарахаар бух одож, азарга гүүгээ, азарган тахиа эм тахиагаа зорих

	Тугал бэлчиж, галуу идэх юм яаран түүх, 

	Хүнгүй уужим талд урт сүүдэр нэвсийх, 

	Зэрлэг үхрийн сүрэг талыг бүрхэн бэлчих

	Бяцхан жиргэмэл гялалзан хунгийн хүзүү уяхнаа нугарах

	Эргийн тэртээ цахлай, хүн шиг инээн эргэлдэх, 

	Цэцэрлэгийн хүрэн сандал дээр зассан үүр ногоорох, 

	Хүзүүндээ бөгжтэй тахиа газар дээр дээш харан суух

	Оршуулах ёслолын цуваа бунхны хаалгаар орох, 

	Цаст тал, мөст моддын дунд өвлийн чоно улих, 

	Шар залаат дэглий шөнийн цаг намгийн хавч барих

	Сэлж шумбагчдын цацлах ус үдийн халууныг намжаах, 

	Горхины дээр хушны мөчирт эрвээхэй эргэлдэн наадах газар

	Мөнгөн навчит өргөст хим, тарвасын тариагаар, 

	Жүржийн цэцэрлэг, өргөст гачуур, дэрс дагаж

	Хурлын танхим, зуушны газар, тамирын танхим дамжин

	Хамаатан садан, хар элэгтэн, шинэ, хуучинд сэтгэл дүүрэн

	Гоо бүсгүй шиг, гоо биш хүүхэнтэй учрахдаа баярлан

	Бүрхээ аванхан намбатайхан хөөрөх журамт бүсгүйг үзэх мэт баярлан

	Цагаан сүмийн хуралд суун сэтгэл дүүрэн

	Хөлс нь цутгах хамбын сэтгэл татам үг, 

	Гадаа нийтийн явуулсан мөргөлд сэтгэл хангалуун

	Шилэн нүүрэнд нь хамраа тулганхан Бродвейн үзмэрийг өглөөжин ажинхан

	Үдээс хойш толгой дээгүүр эрэг, суурин хавиар тэнүүчлэнхэн

	Хоёр нөхрөө тэвэрч өөрөө голд нь оронхон

	Үдшийн цагт мориор ирэгч боолын эзний хамт гэртээ буцна

	Амьтан, хүний мөр даганхан хүнээс холуур одон

	Эмнэлгийн орны дэргэд зогсон шаналаачинд нимбэгийн шүүс өгч

	Авсанд хэвтэх талийгаачийг лаа барин өнгийж

	Бараа таваар, хөгтэй явдал хөөцөлдөн буудал бүрд очиж

	Олны дунд би мөн л сэхүүн халуухан

	Уур хүрвэл дайсныг хутгалахаас буцахгүй

	Шөнө дунд гэхэд ганцаар овоохойд хэвтэж

	Иудейн бэлээр эелдэг сайхан тэнгэр лүгээ тэнэж

	Одод хоорондын огторгуй, дэлхийн хооронд нисэн

	Долоон бурхны хооронд найман түмэн бээр эргэн тойрон нисэж

	Сүүлт солирын хоорондуур гал, бөмбөлөг цувууланхан нисэж

	Хэвлийдээ саран эхээ агуулсан нялх сарыг тэврэнхэн нисэж

	Баярлан хайрлаж, бодон болгоож, буснин үймэн алга болон, ахин гаран

	Би өдөржин, шөнөжин ийм л замаар төөрнөм.

	Би гарагийн цэцэрлэгт очиж хэрхэн ургасныг нь үзэнхэн

	Бум түмэн боловсорсон бум түмэн боловсроогүй цэцэг үзнэм.

	Би урсан одож залгигч сүнс адил нисэнхэн

	Миний замын гүнийг ямар ч хэмжүүр үл хэмжмүү.

	Намайг хөөх манаач, намайг саатуулах хууль үгүй билээ.

	Би хөлгийн тоног түр зуур татахаар

	Элч маань хайхаар яаран гарч, эсхүл мэдээ сэлттэй эгнэм

	Би цагаан баавгай, далайн нохой агнахаар хурц жад барин одож гүн жалга харайн хөх цөн шүүрч

	Би хөлгийн толгойд гарч

	Би шөнө болоход манааны ганд орж

	Умард тэнгисээр дэлхийг тойрон аялахуй

	Агаар тунгалаг ахуйд үлэмж сайхныг би ширтэнхэн ширтэн

	Мөсөн тал нүдний өмнө хөвж, мөсөн талын дэргэдүүр би мөн хөвж эргэн тойрон илтэд үзэгдэн

	Тэртээд цагаан уулс сүглийн, түүний зүг мөрөөдөх сэтгэл нисэнхэн

	Бид тулааны талбайд ойртонхон, удахгүй тулалдах болж

	Бид хуарангийн толгойн харуулын дэргэдүүр өнгөрч алгуур хянуур өнгөрөхүйд

	Эсхүл эвдэрч сүйдсэн том хотноо орохуйд

	Эвдэрхий балгас, байшин сав ертөнцийн бүх амьд хотоос их ажам.

	Би чөлөөт харваач, миний буудал бусдын түүдгийн дэргэд, 

	Би эрийг нь орноос нь хөөж шинэ эхнэртэй нь үлдэнхэн

	Бүхэл шөнөжин түүнийг уруул гуяндаа наалдуулнам.

	Миний дуу эхнэрийн дуу, эхнэр шат тушаа хашхирах нь

	Эр нөхрийн нь хүүрийг авчрахад ус дуслахыг үзвэл живж үхсэн ажээ.

	Би баатрын талбиун зүрх, 

	Одоогийн баатарлал, бүх үеийн баатарлалыг ухмуу.

	Залуур үгүй болж хөлөг эвдрэн, тэнд хүмүүс тэвдэнхэн үхэл тэднийг ангуучин мэт мөрдөхүйд.

	Зам алдахгүй, алхам ч холдохгүй, өдөржин шөнөжин үнэнч нярав аврах хэмээн хөөцөлдөж

	Хажуу дээр нь цэцгээр «Тэсэгтүн, бид орхихгүй шүү» гэж бичинхэн

	Хөөцөлдөн хөөцөлдсөөр зорьсондоо хүрч

	Хөнөөгдөх дөхсөн хүмүүсийг аварсан нь

	Авснаас булааж завиар гаргахад туранхай бүсгүйчүүл ноорхой хувцастай ямар байсан гэж санана..

	Авгайчуул шиг царайтай болсон дуу шуугүй багачууд

	Арчаагүй өвчтөн, сахал сармайдаа баригдсан эрчүүл ямар байсан гэж санана. Үүнийг үзэхэд

	Миний сэтгэлд нярав нийцэнхэн таалагдаж миний сэтгэлд шингэнхэн

	Би ч мөн нярав адил тэдэнтэй цуг зүдэрсэн хүн ажгуу.

	Хоригдлын бардам тайван байдал, 

	Шулам гэж зэмлэгдэн шатаагдагч хуучин цагийн бүсгүй хүн, эхээ харамсан зогсох үр хүүхэд, 

	Амсхийх гэж тарианы хашаанаа унах хүч тэнхээгээ барж хөлсөө цувуулж хөөгдсөн боол, 

	Боол эрийн хөл таталдан хүзүү толгой нь зүүнд сэглэгдэн буудагдсан тамлагдсан энэ бүхнийг үзэхүл

	Эд бол би, эдний санаа бол минийх ажээ.

	Би бол энэ хөөгдсөн боол, би нохойноос хөлийн хурдаар зайлж

	Дээдэс цөм намайг хөөж буун дуу дуугарч

	Би хашаанаас зуурч хувцас урагдан цус нөж цувж

	Би чулуу, ногоон дээр унанхан тусанхан

	Морьд хурдлан, морьтон хашхиралдан морьдоо давирч

	Хоёр чих минь тэрхүү хашхиралдааны хоёр шарх болж

	Би толгой дундуураа ташуураар татуулнам.

	Зовон тарчлах ердөө л миний нэгэн хувцас, 

	Шархтнаас шархны учрыг би үл асууна, би өөрөө шархтдаг

	Таяг тулан зогсонхон үзвэл сорви бүхэн минь барайнам

	Би гэмтсэн гал сөнөөгч, миний хавирга хугарчээ.

	Би нурсан хэрмийн хэмхэрхийд дарагджээ.

	Би гал, утаа сорж нөхдийнхөө хашхиралдахыг сонсмуу

	Тэд унасан баганыг цэвэрлэнхэн намайг хянуур өргөн

	Би шөнийн цаг гадаа улаан цамцтай хэвтэхүйеэ, намайг үймүүлэхгүй гэж хэн ч үл шуугинам.

	Бид өвдөхөө үл мэднэм, чадал барагдсан ч жаргалтай, 

	Зэс малгайгаа хэдийн авсан хүмүүсийн зэвхий тунгалаг царай намайг өнгийж

	Дэнлүү унтрахад сөгдсөн олны царай бүүдийнэм.

	Холынхон нас нөгчигсөд сэргэнэм, 

	Тэд бол хөдөлж байгаа суурь, тэд цагийн зүү шиг хөдлөн хөдөлж би бол цаг мөн.

	Би хуучин их бууч, бэхлэлтийг маань бөмбөгдсөнийг өгүүлмүү, 

	Би дахин тэнд очжээ.

	Дахин бөмбөрт тулаан

	Дахин их буун дайралт, галлалт

	Дахин би хариу галлахыг сонсном.

	Би өөрөө оролцож би бүхнийг сонсвол

	Занах, хараах, гаслах, зорьсноо оновол хөөрөх

	Улаан мөр үлдээж ачаатай тэрэг өнгөрөх, 

	Гэмтэл байхыг үзвэл хэрэгтэй засвар хийх, 

	Дээврийн нүхнээс гранат шидэж шүхэр адил дэлбэрэх, 

	Дээшээ гар, хөл, толгой, мод, чулуу, төмөр ойх ажээ.

	Дахин нэг генерал маань үхэж эвгүй дуу гарган гараараа хилэнтэйгээр дохиж

	Намайг бодох хэрэггүй... хамгаалалтаа л гэж сөөнгө хоолойгоор хэлнэ.

	Балчир ахуйдаа Техасст дуулснаа өгүүлмүү.

	(Аламод дарагдсан тухай бус шүү, 

	Аламод дарагдсаныг хэнд ч үл хэлмүү, 

	Аламод цөм алагдаж билээ.

	Аламод зуун тавин хүн цөм амь алдаж билээ)

	Энэ бол дөрвөн зуун арван хоёр залуу хүнийг хэнэггүй алсны үлгэр билээ.

	Тэд ухрахдаа хуяг дуулгаараа хамгаалан дөрвөлжлөн эгнээд

	Тэд дайсанд бүслэгдэхдээ есөн зууг хөнөөсөн нь тэднээс ес дахин илүү байж.

	Тэдний хурандаа шархтаж тэдний сум дуусаж

	Тэд хүндтэйгээр бууж өгч тамгатай цаас авч зэр зэвсгээ хураалган олзны хүний ёсоор ар талд очжээ.

	Тэд бол Техассын шилдэг сүрэгчин

	Тэргүүн зэргийн адуучин, харваачин, дуучин, дурлаачин, наргиачин

	Тэнхлүүн бардам, гоо, өгөөмөр, өсгөлүүн, сэргэлэн

	Наранд борлож сахал санчиг нь ургасан ангуучны хэлхгэр хувцастай

	Нэг нь ч гуч хүрээгүй эрчүүл байжээ

	Хаврын тунгалаг өглөө ням гарагт тэднийг салаа салаагаар нь гарган нэг нэгээр нь бууджээ.

	Халтай энэ ажил таван цагт эхлээд наймд дуусжээ.

	Сөгдөгтүн! гэж тушаавч нэг нь ч дагасангүй, 

	Зарим нь учир утгагүй урагш тэмүүлж зарим нь шаасан гадас шиг хүрлийн зогсож

	Зарим нь чамархай, зүрхээрээ буудуулан амьтай, амьгүй унаж

	Зарим шархтай нь газар унан маажилж, бусад нь харж

	Зарим шархалсан нь мөлхөн зайлах гэхэд

	Тэднийг жадлан, бууны бөгсөөр цохилон хөнөөжээ.

	Арван долоо ч хүрээгүй багачуул нэг яргачныг барьж авбаас яргачнаа аврах гэж хоёр яргачин ноцжээ.

	Авхаалжит хүү хувцсыг нь уран гурвуулыг цус нөжөөрөө буджээ.

	Арван нэгэн цагт хүүрийг нь шатааж эхэлжээ.

	Аяа дөрвөн зуун арван хоёр залуу эрийг алсны үлгэр ийм буюу.

	Хуучин цагийн тэнгисийн зодоон сонсмуу?

	Од мичдийн гэрэлд хэн дийлснийг сонсмуу?

	Эхнэрийн эцэг хашир далайчны өгүүлсэн домгийг та сонсогтун.

	Үнэнийг хэлэхэд дайсан этгээд аймхай улс байгаагүй

	Английн ялагдашгүй хүчит улс, муйхар тэнхлүүн улс байжээ.

	Үдэш болоход дайсан тун ч дөхөж галзуу мэт дайрчээ.

	Бид дайсантай зууралдаж манай бууны ам тэднийхэд хүрч

	Манай ахмад биднийг чанга чанга тэвэрчээ.

	Арван найман фунт цун хөлгийн доод хэсгийг эвдэлж

	Бидний доод талд хоёр буу дэлбэрсэн нь ойр хавийн хүнийг цөм алж дэлбэрэлт дээшээ цуурайтжээ

	Бид нар шингэтэл, шөнө болтол тулалдаж

	Үдшийн арван цаг болж төгрөг саран хөөрөхөд

	Онгоцны цоорхойгоор ус улмаар орж таван фут дээшлэв гэжээ.

	Комендант амь гарвал зол нь гэж хориотой олзныхныг суллажээ.

	Зэвсгийн агуулахын манаач хэнийг ч оруулахаа байсан нь

	Харийнхан олшроод ялгаж танихаа больжээ.

	Хөлөг онгоцон дээр түймэр гарсанд

	Биднийг дайсан буух вий гэлцэн

	Тугаа бөхийлгөн тулаан төгсөв үү? гэнэ.

	Ахмадынхаа дууг сонсож байсан болохоор би сэтгэл хангалуун инээмсэглэнэм.

	«Бид тугаа бөхийлгөөгүй. Одоо л ёстой тулалдаж эхэлнэм гэж тэр тайван хэлжээ.

	Бидэнд эвдрээгүй буу гуравхан.

	Нэгний нь ард ахмад зогсож дайсны онгоцны зүрхийг харван

	Нөгөө хоёр нь дарь, сум ихтэй, дайсны бууг дуугүй болгож онгоцны нь тавцанг цэвэрлэнэм.

	Хагас дугуй тавцангийнхан л эдэнд нэмэр өгч

	Тулалдаан дуустал баатарлан зүтгэжээ.

	Мөчхөн ч амсхийх аргагүй, 

	Шахуургыг ус давж, дарийн агуулахад гал ойртном.

	Нэгэн шахуурга эвдэрч живэх нь дээ гэж цөмөөр бодов.

	Цөхөршгүй ахмад зогсонхон

	Хөдлөх ч үгүй, дуу нь чангарах ч үгүй, зөөлрөх ч үгүй, 

	Нүд нь бууны дэнлүүнээс илүү гэрэл хайрланам.

	Арван хоёр цаг болж сар гийхүйд тэд бидэнд бууж өгчээ.

	Шөнө дунд болж жигтэй нам гүм, 

	Хоёр том хөлөг харанхуйн цээжнээ хөдөлгөөнгүй, 

	Сэг болсон хөлөг маань усанд алгуур живэн живж

	Булаан авсан хөлөгтөө гарахаар бид бэлтгэн

	Цэрд шиг цагаан царайт ахмад онгоцны гол дунд зогсон тушаал өгч

	Зарц агсан жаалын хүүр ойр харагдан

	Урт буурал үстэй өвгөн тэнгисчний үхэнгэ царай үзэгдэж

	Энд тэндгүй гал түймэр дүрэлзэнхэн асаж

	Тулалдах зодох зэрэгцэн гурван дарга сөөнгөтөн хашхирч

	Дүрсээ алдсан бөөн хүүр, ганц нэг хүүр, хэсэг бусаг тасархай дайралдаж

	Зэвсэг хэрэгсэл эвдэрч энд тэнд санжганаж, долгион зөөлөн давлаж

	Аймшигт буу үхэл тарьж дарийн үнэр хамар хорсгон

	Дээр тэнгэрт цөөн од анивчин сүүтгэнэж

	Далайн салхи зөөлнөөр үлээж, замаг, тэнгисийн хөвөөний үнэр анхилж

	Амь үрэгдэгсэд амьд үлдэгсдэдээ гэрээс захиж

	Отчийн хутга хангинаж шүдний хөрөө хяхтнаж

	Шархтагсад янцаглан гиншиж цус асгаран цувж

	Гаслан гансрах дуун алгуур намжинхан

	Үүний хамт тэд үхэн одох нь тэр ээ, 

	Харуулд гарсан мунхгууд зэвсгээ барьж

	Хаалга цөмлөн бөөнөөр орж байна! Би галзуурчээ!

	Би зовлон эдлэгч, хэлмэгдэгч бүхнийг өөртөө шингээж

	Би шоронд өөрийгөө өөр хүн болсныг үзэж

	Би битүү хүтүү шаналахыг мэдэрч

	Надаас болж гянданчид буу үүрэн харуулд гарч

	Намайг өглөөд нь гаргаж үдэш төмөр цоожоор цоожилном.

	Гав гинжтэй хоригдол бүхэнтэй би хүлэгдэн зэрэгцэн алхаж

	Би хамгаас гуньж таг дуугүй, хөлсөө урсгаж явна.

	Хулгай хийв гэж баривчлах хулгайч хүнтэй хамт намайг баривчилж

	Ижил ял тулгадаг билээ.

	Үхэх гэж байгаа халуун хумх өвчтөн бүртэй би хамт хэвтэн үхдэг билээ.

	Нүүр царай үнсэн хөх болж, судас шөрмөс нарийсан хүмүүс надаас зугтдаг билээ.

	Гуйлгачин над шингэж би тэдэнд шингэж

	Ичингүйрэн бүрхээ тосонхон сууж гуйлга гуйнам.

	Бол оо! Бол оо! Бол оо!

	Яагаад ч юм би их бодлогоширчээ. Жаахан азнаж хүлээгтүн!

	Тархин дундуур татаад авах шиг болох чинь, 

	Зүүрмэглэн зүүдлэх, алмайран мангуурахаас салах юм сан би чинь

	Эгээ алдаа хийчих дөхсөн байх чинь

	Дор үзэгчид, доромжлолыг би хэрхэн мартах билээ дээ!

	Бороохойгоор жинтэйхэн цохиулж байнга нулимс урсгаснаа би хэрхэн мартах билээ дээ!

	Хэрээсэнд намайг хадаж цусан титмээр мялаахад

	Хүний нүдээр харах мэт би хэрхэн харах билээ дээ!

	Би одоо сэхээрэнхэн

	Би эндэгдлээ залрууланхан

	Итгэж оруулсан бүхэн авсандаа үржинхэн

	Хүүрүүд өндийж шарх аньж миний гинж мултарнам.

	Би эгэл хүмүүстэй алхлан урагш давшин манай жагсаал төгсгөлгүй агаад

	Бид улсынхаа гүнд орж эрэг хавиар яван хил давж

	Бидний зориг удахгүй орчлон дахиных болж

	Бидний бүрх дээрх цэцэг түмэн үеийн үр болох билээ.

	Танууст баяр хүргэе, шавь нараа! Та нар одоо урагш давшиж болно

	Миний хэлснийг бичиж авч над асуулт тавигтун.

	Эевэргүү дөлгөөн зэрлэг эр чинь хэн бэ дээ?

	Тэр соёл иргэншлийг хүлээмүү, эсхүл түүнээс хэтрээд харин ч ноёлмуу?

	Эсхүл тэр баруун өмнө этгээдийн хүн агаад задгай талд өсөө юу?

	Эсхүл канад хүн байх нь уу?

	Эсхүл Миссип, эсхүл Айов, Орегон, Калифорний иргэн үү?

	Эсхүл уулын иргэн, эсхүл ойн иргэн, эсхүл хээрийн иргэн, эсхүл далайчин уу?

	Тэр эр хаана ч очив, эр эм цөм эрхэм зочин ёсоор угтаж

	Тэр эр хайрлааСай, өчүүхэн ч болов хүсээсэй, хөөрөөсэй, эндээ үлдээсэй гэж цөмөөр хүсэмжилнэм.

	Цасан ширхэг шиг хууль бус явдал, ногоо шиг жирийн үг, үс зүсээ сэгсийлгэж инээлдэн төрхгүйтэх, 

	Аажуу алхаа хэн бүгдийн адил нүүр царай, эгэл байдал, жирэлзэх гүйдэл

	Энэ бүхэн ээлжлэн хувирч түүний хурууны үзүүрээс гарч

	Энэ бүхэн түүний бие амьсгалын үнэрийг шингээн одож түүний нүдний харцнаас урсан гарна.

	Алтлаг нар чи уна, хуурамч өнгө чинь хэрэггүй

	Чи зөвхөн дээгүүр гэрэлтүүлэхэд би бол хамгийн гүнд нэвтэрнэ.

	Дэлхий чи гарыг минь горьдох мэт харна уу, 

	Хөгшин чөтгөр чи хэл, чамд юу хэрэгтэй юм бэ дээ?

	Эрчүүл, эмс та нарыг хэрхэн хайрладгаа хэлж болох авч би чадахгүй нь

	Миний доторх, та нарын доторхыг хэлж болох авч би чадахгүй нь

	Би өдөржин шөнөжин хэрхэн гуниглан байгааг хэлж болох юм

	Танд би сургаал уншихгүй, танд би хомсхон өглөг өгөхгүй, 

	Юм өгөх болбол өөрийгөө л өгмүү.

	Хөлөө жийсэн асман эр чи!

	Алчуур ороосон хоолойгоо гарга, би шинэ хүч сэлбэе

	Алгаа тосож халаасныхаа нөхөөсийг эргүүл.

	Миний бэлгийг ав, заавал ав, би чамд албаар өгч байна, над зөндөө бий.

	Байгаа бүхнээ би өгмүү.

	Хэн болохыг чинь би асуухгүй, над падгүй, 

	Чи чинь миний өгснийг хүртэхээс нааш юу ч биш хов хоосон

	Хөвөнгийн талбайд ажиллах боол, жорлон цэвэрлэгчийг би таалан

	Хүүгийн ёсоор баруун хацрыг нь үнсэнхэн

	Хэзээ ч хуурахгүй гэдгээ тангарагламуу.

	Үр бүрэлдэх бүсгүйчүүл надаас том, сүрхий жаал төрүүлэх болно

	Миний тэдэнд өнөөдөр ялгаруулан шингээх зүйл хамгийн бардам улс болно.

	Хэрэв хүн үхвэл би яаран очиж, хаалганы бариулаас чангаар мушгинам, 

	Хөнжил даавууг ярвал зохино.

	Оточ, санваартан харивал таарна.

	Би нас эцэслэгчийг шүүрэн хүчтэй гэгч өргөнөм.

	Чи ядарч цөхөрсөн эр, хүзүүг минь үзмүү

	Чи үхэхгүй, тангараглая! Чи над асаж тэвэр

	Би хүчит амьсгалаараа чамайг хийлж дээш хөөргөе.

	Үхлийг ялагч, чамайг хайрлагч цэргээр

	Өрөө тасалгаа бүгдийг дүүргэе.

	Нойрсогтун, би болоод тэдгээр цэрэг шөнөжин сахина.

	Чамайг ер эргэлзэл, шаналал хөндөхгүй, 

	Чамайг би тэвэрсэн болохоор чи одоо минийх, 

	Чи өглөө босохдоо миний хэлсэн бүхэн ёсоор болсныг мэдэм зэ.

	Би бол дээшээ харж амьсгаадан хэвтэгч өвчтөнийг анагаагч билээ, 

	Би бол бат бэх зогсогч хүчит эрсийн түшиг билээ.

	Орчлонт хорвоогийн тухай би сонсжээ.

	Энэ хэдийгээр муугүй ч бүхнийг дуусгав гэж үү?

	Би зохицлыг олж зузаатган ирмүү, 

	Би хуучны наймаачдыг бодвол эхлэхээсээ их үнэ өгмүү, 

	Би Иеговын хэмжээг хүлээж авмуу, 

	Би Кронос, түүний хүү Зевс, ач Гераклыг зурмуу;

	Би Озирис, Изида, Баал, Брам, Буддын дүрийг худалдан авмуу, 

	Би Манито14 цаасан хуудсан дээр байгаа Аллах, Христийн дүрийг цүнхэндээ хиймүү.

	Би дүй дүрсгүй Мекситли15, бурхан сахиусны хамт

	Бурхан бөөгийн төлөө цент ч илүүгүй зохих үнийг төлж

	Тэд байсан, хийх ёстойгоо хийсэн гэдгийг зөвшөөрч

	(Тэд ч үнэндээ босож нисэж донгодох учиртай өд нь ургаагүй шувуудад ямар нэг тус хүргэжээ).

	Өөрийгөө оруулан төгс болгох гэж зүйл бүрийн бурхны хөргийг олон авч

	Эр, эм хэнд ч бол харамгүй тарааж

	Мод хөрөөдөгч мужаан мөн их бурханч шинжтэйг илрүүлж

	Мужаан авгай ханцуйгаа шамлаж алх, өрөм барин ажиллахад түүний өмнө ямар ч бурхны өмнө мөргөхөөс илүү мөргөхийг шаардаж

	Миний гарын өчүүхэн хялгас, галын утаа ч мөн адил тайлшгүй гэж үзэн бурхан сургаал илгээсэн гэдгийг эс маргаж, 

	Ус шахаж байгаа буюу шатаар авирч байгаа гал сөнөөгч эртний тулалдааны бурхнаас дутуугүй лут эрхэмсэг гэж итгэн

	Түчигнэн буух чимээнд тэдний дууг танин

	Булчинт хөл нь тэднийг давгүй тээж цагаан дух нь галын дунд гэмтэхгүй байгааг үзнэм.

	Хүүхдээ хөхүүлэгч ажилчны гэргийд хүүхдийн нь төлөө би мөргөхөд

	Бэлхүүсээ хүрсэн цамцтай тэнгэрийн гар дээр гурван хадуур хангинаж

	Орсгой, зэвхий адуучин хийсэн болоод хийх нүглээ наманчилж

	Юм бүхнээ зарж ахыгаа өмгөөлөх өмгөөлөгчид мөнгө төлөхөөр явган одсон нь

	Хуурмаг юм гаргасан гэж шүүгдэх хүртэл нь зэрэгцэн сууж

	Бурханд ч, шавжид ч ёсчлон мөргөж

	Өмхий баас, бохир дур гутаам гэж хэн ч зүүдэлсэнгүй.

	Ид шидийн хүч гэгч тийм ч гайхамшиг бус гэж, би ч өөрөө тэнгэр болох цаг ирнэ гэж хүлээн

	Тэднээс доргүй гайхамшиг бүтээх өдөр маань ойртном.

	Амь биеэрээ тангараглая! Одоо ч би өөрийгөө 

	Отолтод нуугдсан сүүдрийн умайд орсон гэж үзээд

	Бүх дэлхийн эзэн тэнгэр болох билээ гэж тангарагланам.

	Олны дундаас хэн нэгэн дууданхан

	Миний дуу л хүнгэнэнхэн, хангинанхан, содон ажам.

	Ирцгээ, хүүхэд минь, 

	Ирцгээ, хөвүүд, охид, бүсгүйчүүл, гэрийнхэн ойр дотно хүмүүс, 

	Хөгжимч авгай оршлоо хэзээний тоглонхон ид халчихжээ.

	Хөнгөн цовоо аяын эгшгийг би мэдэрнэм.

	Толгой минь мөрөн дээрээ уяранхан эргэлдэж

	Хөгжмөөс гараагүй ая долгиолонхон хөвөрч

	Хүмүүс намайг хүрээлэх нь гэрийнхэн минь биш ээ.

	Хатуу, хөвсгөр хөрс мөнх, 

	Идэж уугчид цөм мөнх, дээшлэгч, доошлогч

	Нар мөнх, агаар мөнх, цөхрөлтгүй орох, гарах мөнх, 

	Би өөрөө тайлж болшгүй гэмтэй муу хүн, амьд хүн цөм мөнх, 

	Өнийн тайлшгүй асуудал мөнх, өргөст энэ хуруу мөнх

	Зальт этгээдийг залхуутайгаар ай хө гэх мөнх, 

	Янаг сэтгэл мөнх, амьдралын гинших чийг мөнх, 

	Доод эрүү доорх зангиа мөнх, нас нөгчигчийг тавьсан ширээ мөнх.

	Энд тэндгүй төөрөлдөвч нүд зэс зоосоор бүрхэгджээ.

	Өлсгөлөн гэдсээ цатгах гэж тархийг хайргүй халбагадаж

	Пиу худалдан ававч найрт нэг ч удаа үл оролцон

	Олонх нь газар хагалж, тариа цайруулж хөлсөө гоожуулан зэс зоосхон олоход

	Цөөнх нь алхайн сууж бүгдийг эзэмшин цаг ямагт буудай шаарднам

	Энэ бол хот, би иргэн нь, 

	Бусдыг эзэмдэж намайг мөн эзэмдэх нь улс төр, дайн, зах зээл, сургууль, сонин

	Даамал, хуралдаан, банк, татвар, уурын тэрэг, завод, хөдлөх, үл хөдлөх хөрөнгө билээ.

	Өчүүхэн хүмүүс сүүлт цамц, зах өмсөнхөн энд тэндгүй харайлгаж явах нь

	Хэн болохыг нь би сайтар мэдвэл шавж, бөөс бус

	Миний л өрөөсөн дугуй, хамгийн өтөл өөдгүй нь над шиг л мөнх.

	Миний хэлж, хийж байгаа нь тэднийг мөн хүлээж

	Миний дотор байгаа бүх санаа тэдэнд мөн бий.

	Би өөрийнхөө тухай даанч их яринам, 

	Эдгээр миний мөр зүйл бүрийн хортой, гэхдээ би өөрийг бичих ёсгүй, 

	Хэнийг ч гэсэн өөрөөрөө дүүргэхийг би хүснэм.

	Энэ бол дэмий үг биш, миний дуун, 

	Гэнэт асуулт тавьж, хэмжээ хэт харайж, дараа нь ойртуулж ирнэм.

	Хэвлэж хавтасласан энэ ном маань үсэг өрөгч, хэвлэгч жаал биш үү?

	Энэ сайхан гэрэл зураг эевэргүү бат тэврэх эхнэр анд биш үү, 

	Энэ төмрөөр хучигдсан хөлөг, цамхагт хүчирхэг зэвсэг хэрэгсэл ахмад болоод машинчийн зориг чадлыг илтгэх биш үү?

	Хувин сав, тавилга, гэртээ зочлох ёсон маань эзэн, эзэгтэй тэдний харц биш үү?

	Дээр байгаа тэнгэр мөн энд хөршийн байшин дээр зэргэлдээ байшин дээр байгаа биш үү?

	Түүх шастирын мэргэд гэдэг чи өөрөө биш үү?

	Сургаал номлол, бурхны сургаал, шашин гэдэг хүний ёроолгүй тархи биш үү?

	Ухаан гэж юу сан билээ? Амраг гэж юу сан билээ? Амьдрал гэж юу сан билээ?

	Аливаа үе, ард түмний санваартан та нарыг би үгүйсгэхгүй.

	Агуу их шашин ч минийх, хамгийн өчүүхэн нь ч минийх, 

	Би эртний шашин, шинэ шашин, мөн энэ хоёрын хоорондын шашныг шингээнэм.

	Би таван мянган жил болоод энэ хорвоод эргэн ирэхдээ итгэнэм

	Би бурхныг хүндэлж хөргөөс хариу горьдож наранд мөргөнөм.

	Би чулуу, үндэснээс хөрөг хийж шидийг үзүүлэн бөөлнөм, 

	Би бурхны өмнөх зулын гол засагч лам, бярманыг дэмжиж

	Би шашны ёслолд бүжиглэнэм, би бол дийлэгдэл хүлээж ойд нямба хийгч гимнософист16 буюу

	Би хохимой аягаас зэрлэг бал амтланхан, Бедыг17 уншин кораныг өргөнөм.

	Би теокаллид18 ороход хутга, чулууг цусан толбо болгож могойн арьсан бөмбөр дэлдэнхэн

	Би евангели, христийг биширч, христийг бурхан гэж итгэнэм, 

	Би зоог дуустал сөгдөнхөн, би сүжигтэн, би эсхүл мөргөл үйлдэхээр босонхон эсхүл сүмийн вандан дээр хөдөлгөөнгүй суунам.

	Би хөөс сахруулан ухаангүй давчдан тэвдэж, эсхүл талийгаач адил суун сүнсээ хүлээнэм.

	Би зам болоод газрыг эсхүл зам, газраас зайдуу зүйлийг харнам.

	Би бол хүрд эргүүлэгч билээ.

	Би төвд тэмүүлэгч, төвөөс зугтагч олны нэгэн бөгөөд би аянд мордохын өмнө нөхдөдөө үгээ захидаг хүний адил яринам.

	Санаагаар унасан ганц нэг мунхаг үл итгэгч, 

	Хөнгөн сэвсэг, дорой мунаг шашингүйчүүд, 

	Би та бүхнийг толгой дараалан мэдэж эргэлзэх, гуних, үл итгэх, цөхрөх тарчлахын хөлгүй далайг мэднэм.

	Загас дэвхцэн цовхчином!

	Тэд чичрэлдэн цусаа үсэргэн

	Гялбаа адил түргэн дэвхэцнэм!

	Цус нөж болсон загас та бүхэн тайван байгтун, 

	Би таных, би тануус, би бүхэнтэй хамт, 

	Бид бүхний өнгөрсөн явдал ижил, 

	Бид бүхний өмнөх зам адил.

	Би өмнөх замаа үл мэднэм, 

	Гэвч тэр зам маань аятай, тэр зам маань дамжиггүй ирнэ гэж би мэднэм.

	Дэргэдүүр өнгөрөгч, зогсогч бүхэнд тийм зам бий, хэн ч түүнийг тойрохгүй.

	Насан эцэслэж оршуулагдсан залуу эрд ч тэр зам бий.

	Насан эцэслэж залуу эртэй цуг нойрсох залуу бүсгүйд ч мөн бий.

	Хаалганы цаанаас цухуйх төдий цааш орж үүрд нуугдсан багачуулд мөн бий.

	Хамаг насаа учир утгагүй барж, шараас гашуун зовлонд шаналагч өвгөнд ч мөн бий.

	Хөлчүүрэн самуурсаар идээ бээрдээ баригдаж ядуусын газар суух золгүй амьтанд ч мөн бий.

	Хүний шаар гэгдэх зэрлэг кобу19, алагдсан амь, үрэгдсэн тоо томшгүй хүмүүст ч мөн бий.

	Хоол горьдон амаа ангайн хөвөн одогч нялцгай биетэнд ч мөн бий.

	Хорвоогийн юм бүхэн, эрт дээр авслагдагчид цөмд мөн бий.

	Гараг, гарагт байх томшгүй олон оддын юм бүхэнд мөн бий.

	Ёстой хүнд, өчүүхэн сүрэлд ч мөн бий.

	Босоцгооё, учраа хэлэх маань боллоо!

	Бүгд хэлснээ би няцаанам, 

	Эр эм цөм намайг дагаж нууцын хорвоод очъё.

	Хувийг хэмжих цаг байна, мөнхийг хэмжих цаг бий юү?

	Түм буман өвөл хаврыг бид нэгэнт барсан атугай ч

	Сая жаваа бас нөөцтэй биш үү.

	Урьд төрсөн нь өчнөөн баялаг авчирчээ, 

	Хожим төрөх нь шинэ баялаг авчирнам.

	Бүх юмс хоорондоо адил, их бага гэж байхгүй, 

	Орон цагаа эзэлсэн зүйл бусдаас ер ялгаагүй.

	Ах минь, эгч минь!Чамд хүн догшин атаархаг байв уу?

	Аяа чамайг өрөвднөм, гэвч намайг хүн занаа ч үгүй, над хүн атаархаа ч үгүй, 

	Амьтан бүхэн над эевэргүү байсан болохоор гомдох юм ч над үгүй.

	(Үнэхээр юундаа ч гомдох билээ дээ?)

	Би бол бүтсэн бүхний оргил, бүтэх бүхний манлай

	Би дээд шатанд хүрчээ.

	Шат бүхнээ эрэн, шат хооронд ч эрэн, 

	Шат бүхнийг дамжин улам л авирнам би.

	Дээшлэн дээшлэн давшихуйяа сүг сүүдэр ард бөхөлзөнхөн

	Эргэж харваас тэр дор эртний үлэмжхэн

	Юу ч биш байна, би мэднэ, би ч тэнд байжээ.

	Би тэнд үл үзэгдэн тэнд удтал нуугданхан бүгчим харанхуйд нойрсон

	Би ээлжээ хүлээн нүүрстөрөгчийн өмхий самхайд эгээ л ялзарсангүй.

	Дарагдаж булагдаж даанч би удаж дээ

	Орчлон намайг бүтээх гэж овоо ч удаан оролдож дээ

	Онцын эевэргүү, үнэнч гараар намайг залж дээ.

	Ертөнцийн салхи өлгийг минь авч хавтайхан сэлүүр адил сэлүүрдэнхэн хөвж дээ.

	Одод ч атугай эргэлдэнхэн эргэлдэж над найр тавьж дээ.

	Очит туяагаа илгээж над учрах зүйл учирч байгаа эсэхийг үзүүлж дээ.

	Эхээс төрөхийн өмнө олон ч үед залагдаж

	Энэ олон эринд миний хөврөл залхуурсангүй, 

	Энэ биеийг минь юу ч сольж чадсангүй дээ.

	Намайг бодож орчлонгийн үүл тунадас гараг болон бөөгнөрч, 

	Над түшиг болох гэж үе давхарга тогтож

	Над ургамал үндэс зоог болж

	Намайг аварга гүрвүүл амандаа бүүвэйлэн нандигнанхан тээжээ, 

	Намайг бүтээж баярлуулах гэж дэлхийн бүх хүчин олон эринд зүтгэж

	Ингээд би одоо энэ газар дээр бат бөх сүнснийхээ хамт зогсном.

	Агшин зуурын залуу нас! Урагшаа түлхэгч уян хатан шинж!

	Авцан зохицсон, өсөх идэр үе!

	Амраг сэтгэлтэн намайг зовоож

	Уруулд минь наалданхан арьсны минь нүх сүвэнд нэвтрэнхэн

	Улс олонтой, хөлтэй гудмаар намайг гулдарч шөнөдөө нүцгэлэнхэн ирж

	Өдөртөө голын дээрх цохион дээр ганхалзанхан зогсож амрыг эрэн хашхирч

	Тэд намайг цэцэг, үзмийн цэцэрлэг, бургасан дундаас нэрлэн дуудан

	Тэд хувь тутамд намайг зорин нисэн ирж

	Рашаан хүртээх адил зөөлөн уруулаараа үнсэн таалж

	Зүрхээ над чимээгүйхэн бэлэглэнэм.

	Сүр жавхаатайхан өтлөх нас минь! миний насан эцэслэхийн хэлж баршгүй гоо сайхан нь мандах болтугай.

	Амьтан бүхэн өөрийгөө төдийгүй, өөрөөс ургагч бүхнийг нотлонхон

	Үхлийн чимээгүй нам гүм ч бас өсөх учиртай.

	Шөнийн цаг цонхоо нээн тэртээ тэнгэрийн ертөнц цацагдсаныг үзэнхэн

	Багцаалж болох дээд тоогоор үржсэн нь гагцхүү шинэ шинэ орчлонгийн хил болохыг ухнам.

	Тэд тэлэгдэнхэн тэлэгдэн холдон холдож

	Хил даван, хил даванхан, ертөнцийн хил давнам.

	Миний нар мөн нартай, нар минь нараа хүлцэнгүйхэн тойрч

	Эсхүл дагуул сэлттэйгээ дээд хүрээнд нийлэнхэн

	Их нь хүртэл өчүүхэн цэг болж хойноос нь их үүдэн гарна.

	Хувийн төдий ч зогсохгүй, зогсож болохгүй, 

	Хэрэв би, та, бүх ертөнц цөм, түүний дээр, дор байгаа бүхэн энэхэн хувьд урсагч цагаан мананд нийлбэл

	Энэ нь бидний урт замын олхиогүй дэмийрэл болж

	Бид одоо зогсон байгаадаа эргэн ирж

	Улам улам цаашаа явах сан.

	Дүнчүүр жаваа эрин дүнчүүр дүнчүүр бээр энэхэн хувийг саатуулж, яаруулж чадахгүй, 

	Тэд бол зөвхөн хэсэг бусад нь ч цөм зөвхөн хэсэг

	Хэчнээн ч алс харсан алсын цаана алс.

	Хэчнээн ч тоолсон он жилийг тоолж барахгүй.

	Миний render-vous20 товлогдсон, эргэлзээ алга, 

	Бурхан бид хоёр найз, тэр ирж намайг хүлээх нь дамжиггүй, 

	Миний мөрөөдөн зүдрэгч үнэн хайрт тэр нөхөр минь ирэх нь дамжиггүй.

	Сайн орон минийх, сайн цаг минийх, намайг хэн ч хэмжээгүй, хэмжиж ч чадахгүй.

	Би аянд хэзээд бэлэн, хөнгөн шингэн, цөм ирж сонсогтун!

	Миний таних тэмдэг гэвэл нэвтэрдэггүй цув, сайн гутал, ойгоос авсан бороохой.

	Нөхөд манайд ирдэггүй, сандалд суудаггүй, 

	Над сандал байхгүй, номлол байхгүй, шашин байхгүй, 

	Би хэнийг ч зоог, номын сан, зах зээлд урьдаггүй

	Би гэвч эр эм цөмийг уулын оргилд гаргаж

	Би зүүн гараараа тануусыг тэвэрч

	Баруун гараараа алс хол, их замыг заанам.

	Би ч, өөр хэн ч таны оронд энэ замыг дайрч болохгүй.

	Та өөрөө дайрах ёстой.

	Зам холгүй, энүүхэнд, гар дор бий.

	Та төрснөөсөө хойш өөрөө мэдэлгүй, уг зам дээр гарсан ч байж мэдэх, 

	Тэр зам газар, усанд тавигдсан ч байж мэдэх.

	Юм хүмээ авч, хүү минь чи өөрийнхийгөө, би өөрийнхийгөө авч яаран гаръя, 

	Бид хоёр замд тохиолдсон гайхамшиг хот, чөлөөт орныг эзэлье

	Хэрэв чи цуцсан бол ачаагаа над үүрүүлж суганаас минь зүүгд, 

	Чиний ээлж болоход чи мөн ингэнэ.

	Учир гэвэл аянд гарахаас аваад чи бид амсхийхгүй, 

	Би өнөө үүр цайхын өмнө уулын оройд гарч одод буцалсан тэнгэрийг харанхан

	Сүнсэндээ ийн хэлэв Хорвоогийн энэ бүх бөмбөлөг сайн сайхан, эрдэм мэдлэгийг бид эзэмшсэн цагт

	Бидний тухайд сэтгэл хангамжтай байх болов уу?

	Сүнс маань өчрүүн: Үгүй энэ чинь өчүүхэн зүйл, бид дэргэдүүр нь гарч цааш одном.

	Чи мөл над асуулт тавьж би чамайг сонсож

	Би хариулж миний хариулж чадахгүйг чи өөрөө хариулах учиртай.

	Хүү минь жаахан суу, 

	Идэх талх, уух сүү энэ байна.

	Чи унтаж хүч чадлаа сэлбэж сайн хувцсаа өмссөн цагт

	Би чамайг салах ёс гүйцэтгэнхэн үнсэн чамайг явуулах гэж хаалгаа нээнэм.

	Чи базаахгүй зүүд ихэд зүүдэлжээ.

	Би нүдний нуухыг арчиж

	Чи нүдээ гялбам гэрэл, амьдралынхаа агшин бүхэнд дасах ёстой.

	Чи аймхайгаар сэлүүр барьж эрэг дээр даанч уджээ.

	Чамайг аймшиггүй сэлэгч болоосой гэж би хүснэм, 

	Чамайг над инээмсэглэнхэн мэхийн ёслон далайд шумбан орохыг би хүснэм.

	Би бөхчүүлийн багш билээ, 

	Хэрэв чи сургууль хийгээд надаас өргөн цээжтэй болбол миний цээж өргөнийг нотолсон хэрэг.

	Багшийгаа дийлэхээр болбол миний барилыг авснаа нотолсон хэрэг.

	Бусдын хүчээр бус, өөрийн хүчээр эр болдог тийм хүүд би хайртай, 

	Тэр айж мал мэт байж эевэргүү зөөлөн бүтэлгүй байхыг дээр гэж үзнэ.

	Янагаа ёсчлон хайрлаж халууныгаа амтлан идэж

	Өөрийг нь янаглахгүй гомдоовол илдэнд өртөхөөс илүү шархалж

	Морь унанхан дуу аяланхан, хөлөг онгоц залан, хуур дарж, бай буудан үзэлцэж тэр чадна.

	Долоочихсон мэт гөлчгөр нүүрээс сахалтай, цагаан бурханд идүүлж цоохортсон шарх сорвитойг тэр илүүд бодож

	Зэвхий цагаанаас наранд борлосон нүүрийг илүүд бодно.

	Надаас зугт гэж би сургавч хэн зугтах билээ?

	Чи хэн боловч би чамаас алхам ч ухрахгүй билээ, 

	Чи утга учрыг нь ухахгүй байгаа цагт миний үг чихэнд чинь чийр болно.

	Доллар олох гэж энэ үгийг хэлэх бус, уурын онгоц хүлээн ядаж үүнийг хэлэх бус, 

	Би чиний хэлээр ярьж байгаа болохоор миний юм ч мөн чинийх, 

	Чи хэлээ хазчихсан мэт дуугүй байхад миний хэл хүлээснээс мултарч байна.

	Би байшингийн дээвэр дор хайрын тухай ч, үхлийн тухай ч хэзээ ч, юу ч хэлэхгүйгээ тангараглая.

	Би гадаа хөдөө надтай ойртогчдод л өөрийгөө танилцуулахыг тангараглая.

	Хэрэв та намайг ойлгоё гэвэл ууланд гар, усанд ор, 

	Шумуул миний учрыг тайлж, жирэлзэх долгион над таарах түлхүүр болж

	Алх, сэлүүр, гар хөрөө үгийг минь нотолном.

	Гэгээвч нь хаалттай ямарваа өрөө, ямарваа сургууль надтай дүйцэж чадахгүй, 

	Тэнүүлчид, бяцхан жаалууд намайг сайтар ойлгоно.

	Хар бор ажил хийдэг жаал над бүхнээс дотно, намайг сайн мэднэ, 

	Сүх, хувин авч ажилд гарагч түлээчин намайг өдөржин авч

	Тариачин хүү намайг тааланхан сонсож

	Далбаан дор хурдлах хөлөг миний үгийг аван, би далайчин, загасчинтай хамт явж тэднийг хайрланам.

	Аянд яваа, хуаранд байгаа цэрэг минийх, 

	Олон хүн намайг шөнийн цаг тулааны урьд эрж би ч найдварыг нь эс тэслэн

	Магадгүй тэдний хувьд сүүлчийн байж мэдэх энэ ёс төртэй шөнө тэд намайг эрнэм

	Хөнжилдөө хэвтэж байгаа ангуучны нүүрэнд би нүүрээ тулганхан

	Тэрэгчин намайг бодохдоо тэрэгнийхээ доргихыг эс ажин

	Хөгшин залуу эхчүүд намайг ойлгож

	Эрд гарсан эм, охид хүүхэн утас зүүгээ орхинхон хорвоогийн юм бүхнийг мартан

	Миний юу хэлэхийг шингээх гэж оролдном.

	 

	48

	Сүнс биеэс илүүгүй гэж би хэлж

	Бие ч сүнснээс илүүгүй гэж би хэлж

	Бурхан ч атугай бидний хэнээс ч дээргүй, 

	Ганц агшин төдийд ч эс янаглагч

	Үхээрийн даавуунд ороолгонхон оршуулагдсан адил

	Чи бид хоёр халаасандаа сохор зоосгүй ч болов

	Бүх дэлхийг худалдан авч чадмуу, 

	Вандуйн хальсыг нүдээрээ үзвээс үе үеийн цэцэн бүхнээс давж

	Үйлс, ажил бүхний баатарлаг зам залууст нээлттэй, 

	Хумхын тоосны өчүүхэн ширхэг ч орчлонгийн голомт болно гэж би хэлнэм.

	Сая хорвоогийн дэргэд таны сүнс нам тайван байна гэж эр эм хүнд би хэлнэм.

	Бүх хүнд хэлэх минь: Бурхныг бодож зовох хэрэггүй

	Бүхнийг сонирхогч би ч атугай бурхныг сонирхдоггүй.

	Бурхан, үхлийн тухай бодол миний санааг өчүүхэн төдий эзэлдгийг хэлэх ч үг алга.

	Юм бүхэнд бурхан байгааг мэдэх боловч би ер ойлгохгүй, 

	Надаас илүү гайхамшиггүй хэн нэгэн байна гэж би итгэж чадахгүй, 

	Бурхныг өдрөөс тод харах гэж би мөрөөдөх явдал байна уу?

	Би бурхныг үзэхгүй цаг хоногт байхгүй, үзэхгүй хувь цагт байхгүй.

	Толинд харваас эр, эмсийн нүүр, миний нүүрэнд бурхан байдаг

	Бурхны захидал, тус бүрдээ бурхны үсэгтэй тэр захидлыг гудамжнаас би олдог, 

	Байгаа газартаа л байг бурхны бичиг. Учир нь гэвэл хаа ч явсан

	Хэзээ ч гэсэн ийм бичиг над ирэх юм чинь.

	Үхэл, үхэл чиний гашуун тэврэлт намайг айлгах гээд нэмэргүй.

	Оточ ажилдаа эргэлзэх сэтгэлгүй орж

	Гар нь юм барьж хүлээн авч тэтгэхийг би үзэж

	Үзэмж төгс байшингийн босго тушаа би хэвтэж

	Үймэлдэн гарах, өвчин намжихыг би мэднэм.

	Хүүр чамайг сайн бордоо гэж би бодовч эс гутран

	Сугсранхан ургасан анхилмал цагаан сарнайг би үнэрлэж

	Нахиан уруул, тарвас мэт толигор цээжинд би хүрнэм.

	Амьдрал чамайг олон үхлийн үлдэгдэл гэж би найднам.

	Урьд өмнө би түм дахин үхсэндээ үл эргэлзнэм.

	Тэнгэрийн одод чиний шивнэлдэхийг би сонсном.

	Нар, бунхны ногоо, мөнхийн хувирал, мөнхийн хөдөлгөөн чи

	Намрын ойн булингарт шалбаагийн тухай

	Намжирдан дүнсийгч манант оргилоос буух сарны тухай

	Над юу ч хэлэхгүй бол би юугаа хэлэх билээ?

	Гэрэл, харанхуйн оч нахилз, бузар буртагтаа баригдан ялзрагч хар иш дээрээ нахилз.

	Хатсан мөчир учир утгагүй гасалж байгаа цагт ганхагтун.

	Сарнаас би дээшлэнхэн, шөнөөс би дээшлэнхэн

	Энэ аймшигт үзэгдэл үдийн нарны туяа гэдгийг би мэдэж

	Их буюу бага долгисноос үндсэн гол зүйл өөд би авирнам.

	Над нэг юм байна, юу болохыг нь би мэдэхгүй ч, байгааг нь мэднэм.

	Хөлсөрхөг бөгтөр бие маань тайвшранхан амрахад

	Би унтаж, би удтал унтнам.

	Хэлээгүй нэргүй нэг зүйл бий, би түүнийг мэдэхгүй

	Энэ бол нэг үг, нэг ч тольд байхгүй, энэ бол сургаал ч биш, бэлгэ тэмдэг ч биш

	Үүний тогтонхон ганхаж байгаа зүйл нь миний тогтнон байгаа газраас уужим, 

	Бүх орчлон түүний нөхөр, намайг тэврэн сэрээнэм.

	Би их зүйл хэлж болох боловч би эгч дүүгээ бодон тойм төдийг хэлнэм, 

	Эгч дүү минь үзмүү?

	Энэ бол дэмий хоосон зүйл биш, үхэл биш, энэ бол

	Эв нэгдэл, журам горим, мөнхийн амьдрал, зол жаргал.

	Өнгөрсөн, одоо мөхөн, би түүнийг дүүргэж барагдууланхан

	Одоо би ойрын ирээдүйн хүрхрээг дүүргэнэм.

	Миний дууг сонсож чи ямар нууцыг над итгэн даатганам?

	Би энэ шөнийг амилуулж байгаа болохоор намайг эгцлэн хар, 

	Бидний яриаг сонсох хүн байхгүй, би энд агшин төдий байх болно, бүх үнэнийг хэлэгтүн.

	Чи намайг өөрөө өөртөө харшилнам гэж бодно уу?

	Яая гэхэв тийм болог.

	Би уужим, олон янзын хүнийг өөртөө шингээжээ.

	Би ойр байгаадаа бүх хүчээ өгдөг болохоор чамайг босгон дээрээ хүлээнэм

	Хэн өдрийн ажлаа дуусаа вэ? Хэн бусдаас түрүүлж хоолоо бараа вэ?

	Хэн надтай зугаалахыг зорино вэ?

	Салахын өмнө чи хэлж амжих уу? Эсвэл чи хожимдсон хэрэг уу?

	 

	52

	Эрээн харцага дэргэдүүр минь өнгөрөхдөө чалчиж алгуурлав гэж намайг зэмлэнэм.

	Би мөн л давагдашгүй зэрлэг, 

	Би ертөнцийн дээвэр дээгүүр зэрлэгээр хашхирнам.

	Яаран нүүгч сүүлчийн үүл намайг бодон саатаж

	Миний дүрийг сүүдэрт автсан нугын бусад дүр дүрсийн хойноос хаянам.

	Намайг тэр үүл уур манан болгох гэнэм.

	Би хий адил хөөрөнхөн, хурдлагч нарны хойноос

	Бужгар буурал үсээ задланхан хийсгэнэм.

	Миний бие махбод долгилонхон эргэлдэнхэн дугуйрах болтугай.

	Би өөрийгөө бохир газартаа даатганам, би ногоо болон урганам.

	Намаг ахин хэрэв үзэхийг хүсвэл намайг улан дороо хий

	Намайг юу хүсэн буйг, тааж мэднэ гэж үү дээ

	Чиний төлөөнөө гэвч би эрүүл саруул байнам.

	Чиний цусыг би цэвэрлэж, бэхжүүлнэм

	Чи хэрвээ намайг шууд, олж эс чадвал, бүү гунь.

	Чи хэрвээ намайг эндээс үл олбол, өөр газар хай.

	Чамайг хүлээж би хаа нэгэнтээ зогсож буй.

	 


АМЕРИКИЙН ДУУЛАХЫГ СОНСНОМ

	Америк дуулж байна21

	Би сонсож байна

	Өнгө бүрийн дууг би сонсож байна

	Ажилчин хүн дуулж байна.

	Хүчтэй ч гэсэн

	Буурай ч гэсэн

	Хүн хүн

	Өөр өөрийнхөө дууг дуулж байна

	Мужаан хүн

	Гуалин дүнзээ хэмжин байж

	Мужааныхаа дууг дуулж байна

	Чулуучин хүн

	Өглөө ажилдаа бэлдэн байж

	Орой ажлаасаа таран байж

	Чулууныхаа дууг дуулж байна.

	Завьчин хүн

	Завин дээрээсээ уянгалуулан байж

	Завьчныхаа дууг дуулж байна.

	Усан цэрэг

	Усан онгоцноосоо

	Дуугаа дуулж байна.

	Гуталчин хүн

	Ширэн сандал дээрээ суун байж

	Гуталчныхаа дууг дуулж байна

	Малгайчин хүн

	Малгайн хэвийнхээ өмнө зогсон байж

	Дуугаа дуулж байна

	Түлээчин хүн

	Түлээчнийхээ дууг дуулж байна

	Тариачин хүн

	Талдаа, үүрийн гэгээтэй уралдан гараад

	Өглөө юм уу

	Үдэд юм уу

	Ажлаа дуусаад

	Орой юм уу

	Дуугаа дуулж байна.

	Эх хүний гайхамшигт дуу

	Залуу эхнэрийн дуу

	Юм угаасан

	Юм оёсон

	Охидын дуу

	Хүн хүн

	Өөр өөрийнхөө дууг дуулж байна

	Харин онцгой нь гэвэл

	Өдөр нь

	Өдрийн дуу цуурайтаж байна

	Үдэш нь

	Үдшийн дуу

	Чийрэг залуу хөвүүдийн

	Цогтой сайхан дуу цуурайтаж байна.


БҮСГҮЙ НАМАЙГ ХҮЛЭЭЖ БАЙГАА

	Аар саархан ч алдаа ташаагүй22

	Бүүр түүрхэн ч өө зөөгүй

	Бүсгүй намайг хүлээж байгаа

	Хэрвээ тэр охин хүйстэй төрөөгүй сэн бол

	Хэрвээ тэрүүнд эр нөхөр нь цэнгэл биш сэн бол

	Хэлмээр юм түүнд юү байх сан билээ.

	Хүйс гэдэгт хамаг учир бий.

	Хүний бие, сэтгэл

	Хүсэл, бүрдэл

	Ариун үйлс, 

	Агуулга баталгаа, 

	Ялдамлах, тунхаглах

	Дуулах, тушаах

	Эрүүл бахдал

	Эцгийн үр

	Эхийн нууц цөм бий.

	Хамаг итгэл

	Халамж тус

	Тачаал бэлэг

	Тансаг жаргал цөм бий.

	Бултын манлай бүхэн

	Бурхад богдууд

	Хуульч

	Хуу цөм

	Энэ бүхэн

	Бас л хүйс

	Эгээ үнэн

	Хүйсийн үр дүн

	Амраг хархүү маань

	Айх ичихээ алдаж

	Аанай номлохдоо

	Өөрийнхөө хүйсийг

	Өөгүй ялдам гэнэ

	Янаг бүсгүй маань

	Яах ичихээ алдаж

	Яв цав номлохдоо

	Өөрийнхөө хүйсийг

	Өөгүй алдам гэнэ.

	Тачаалаа барсан эмсээс зайлъя би.

	Тачаалыг минь хангах халуун цустай

	Тансаг хүүхэн намайг хүлээж байгаа

	Та надтай очиж нөхөрлөе би.

	Тэд намайг андахгүйг харсаар байж би

	Тэднээс юундаа дургүйцэх билээ.

	Тэд надтай таарахыг үзсээр байж би

	Тэдний халуун хань бололгүй яах билээ.

	Тэд надтай нийцнэ

	Хурц нар, хуурай салхинд

	Нүүр нь борлосон юм тэд.

	Хур хүч хувилгаан дээдсийн

	Ганган биетэй юм тэд

	Хурдан мориор давхиж

	Шумбаж сэлж

	Харайж тэмцэж

	Хамгаалж буудаж

	Давшиж ухарч

	Дадсан юм тэд

	Ахуйгаараа бардам юм тэд

	Амгалан, уяхан, хурцхан юм тэд

	Аанай бас биеэ захирч чадна тэд

	Та бүсгүйчүүдийг чанга тэвэрье би.

	Та нарыг тавьчих эрх алга надад.

	Та нарт би сайн сайхныг хүсэж байна

	Та бид зөвхөн хэн хэндээ ч биш

	Та бид бас бусдын тусын тулд билээ

	Та бүхний цогцост их баатар, богдос нойрсоно, 

	Тэд өөр эр хүрвээс сэрж үл чадна.

	Тэднийг ганцхан би л сэрээж чадна

	Аяа бүсгүйчүүдээ намайг таньж байна уу.

	Айхавтар, зоримог, заргар, ширүүн

	Аяа би та нарт дуртай

	Та нарыг хойшид зовоохоо больё.

	Та нарыг зовоогоод хэрэггүй биз дээ.

	Эс эдээ та нарт юүлье би.

	Энэ гүрэнд маань эн тэнцэх

	Хөвүүн охид бүрэлдүүлэхээр.

	Хөшүүн ширүүн булчингаа зангидъя би.

	Татлагын сайнаар өөрийгөө даруулна би.

	Та нар залбирч гуйгаад ч нэмэргүй.

	Хамаг биед минь хурсан юмаа би.

	Хадгаламжид тушаахаас нааш

	Хагацаж та нараас зүрхлэхгүй би.

	Даланд хурсан гол билээ би.

	Далан минь одоо зад үсэрлээ.

	Алс ирээдүйн түмэн оныг би

	Та бүхнээс цогцлоох гэж

	Америкийн ч дуртай

	Өөрийнхөө ч дуртай

	Тарилга, түрлэгийг би

	Та бүхэнд цутгаж байна.

	Та бүхэнд цутгаж байгаа

	Шившээ дусал маань

	Тансаг эрэмгий охид

	Шинэ дуучин, хөгжимчин болно.

	Бидний бүрэлдүүлж байгаа үрс маань

	Бидэн шигээ бас үрс бүрэлдээнэ.

	Хайр дураа өгсний хариуд та нараас

	Хамгийн шилдэг эр хүн, хүүхэн төрүүлэхийг шаардана би

	Бид бүгдийн сүлэлдэж байгаа шиг

	Тэд бүгд маань сүлэлдээсэй гэж ерөөнө би.

	Та нарт хур буулгаад

	Үр жимс хүлээж байгаа шигээ би

	Тэдний хур буулгахад бас

	Үр жимс хүлээнэ би

	Ариун дурлалаараа эдүгээ миний тарьж байгаа шиг

	Адилхан тэдэнд бас

	Амьдрал, мөнхрөл, 

	Үхэх, төрөхийн

	Арвин ургац гараасай билээ.


БИД ХОЁР ХЭЧНЭЭН ИХ ХУУРТАН БАЙВ АА

	Бид хоёр хэчнээн их хууртан байв аа23

	Биднийг байгаль байхад, бидэнд ер гэр байсангүй.

	Бид одоо буцаж ирлээ

	Бид, бут, иш, навч, үндэс, холтос боллоо.

	Биднийг газарт суулгалаа. Бид хад боллоо.

	Бид ойн цоорхойд зэрэгцэн ургах хоёр царс.

	Бид бэлчээрийн онгон сүрэгт ороод дураараа өвс чимхэлнэ.

	Бид зэрэгцэн хөвөх хоёр загас

	Бид шороотой нүүрс, бид ургамал, адгуусны ялгадас, 

	Бид махчин харцага, бид огторгуйд халин, тэндээс доош харна.

	Бид гэрэлт хоёр наран, бид одтой эн тэнцүү, бид сүүлт хоёр од

	Бид гүн ойн соёот дөрвөн хөлтөн, бид олз үзээд ганц үсрэн бууна.

	Бид нэг нэгнээ даган өдөржин нүүх хоёр үүл

	Бид нэг нэгнээ давсан, шуугиант долгион, 

	Бид усаараа сүлэлдсэн хоёр тэнгис

	Бид нэвтрэх, үл нэвтрэх, тунгалаг тунаруун агаар

	Бид царс, бид бороо, бид шавар, бид харанхуй

	Бид энэхүү газар дэлхийн бүхийлэн бүтээл

	Бид агаарт эргэлдэн эргэлдсээр харин одоо гэртээ ирлээ

	Бид буй бүхнээ шавхлаа. Бидэнд гагцхүү баяр зориг үлдлээ.

Notes

		[←1]
	 Буянт өдөр гэж АНУ-д жил бүрийн 11-р сарын сүүлчийн Бархасбадь гарагт болох буян үйлдэж мөргөл хийх өдрийг хэлнэ. Ерөнхийлөгч Линкольн 1863 онд уул өдрийг албан ёсоор иргэний баярын өдөр болгожээ.




	[←2]
	 Мичиган дахь бага хот.




	[←3]
	 7 дугаар сарын 4 АНУ-ын тусгаар тогтнолыг 1776 онд тунхагласны ой.




	[←4]
	 Чатахучи, Альтомахо— Жоржи муж улсын гол.




	[←5]
	 Окони — Жоржи муж улсын гол.




	[←6]
	 Элекхорн — Небраск муж улсын гол.




	[←7]
	 Гушер — Индиан муж улсын хүн




	[←8]
	 Бежэр — Висконси муж улсын хүн




	[←9]
	 Бэкан — Огайо муж улсын хүн.




	[←10]
	 Ардчилал




	[←11]
	 Нью-Йорк хот оршдог арлын хуучин Индей нэр.




	[←12]
	 Персимон — АНУ-ын өмнөд муж улсад ургадаг нэгэн зүйл жимсний мод.




	[←13]
	 Гонзгой урт арал гэж зохиолчийн төрсөн нутаг Лонг-Айленд билээ.




	[←14]
	 Умард Америкийн Индейчүүдийн гол шүтээн




	[←15]
	 Ацтекчуудын дайны тэнгэр.




	[←16]
	 Гимнософист — Эртний индусын гүн ухаантнууд




	[←17]
	 Бед — Эртний Энэтхэгийн самгарди хэлээр бичсэн шашны ном.




	[←18]
	 Теокалли — эртний Мексикийн хийд.




	[←19]
	 Шинэ Зеландийн зэрлэг хүн




	[←20]
	 Болзоот газар гэсэн үг




	[←21]
	 (Орчуулсан М. Цэдэндорж)




	[←22]
	 (Орчуулсан М. Цэдэндорж)




	[←23]
	 (Орчуулсан М. Цэдэндорж)

